
[bookmark: _heading=h.jgefysgsegxe]ЕРӨНХИЙ МЭДЭЭЛЭЛ

Монгол Улсын Үндсэн хуулийн 16 дугаар зүйлийн 2 дахь хэсэгт Монгол Улсын иргэн эрүүл, аюулгүй орчинд амьдрах эрхтэй болохыг, 5 дугаар зүйлийн 4 дэх хэсэгт энэ эрхийг хангах зорилгоор төр нь эдийн засгийн бодлогоо тодорхойлж, хэрэгжүүлж байхыг, түүнчлэн 62 дугаар зүйлийн 1 дэх нутгийн өөрөө удирдах байгууллага нь өөрийн харьяа нутаг дэвсгийн эдийн засаг, нийгмийн амьдралын асуудлыг бие дааж шийдвэрлэдэг байхаар тус тус хуульчлан баталгаажуулсан. Үндсэн хуульд заасан дээрх эрхийн баталгааг хангах асуудлаар Үндэсний аюулгүй байдлын үзэл, Монгол Улсын урт, дунд хугацааны хөгжлийн бодлогын баримт бичгүүдэд тодорхой бодлого, зорилтуудыг тодорхойлсон байдаг. 

Үндсэн хуульд заасан хүний эрүүл, аюулгүй орчинд амьдрах эрхийн баталгааг хангах зорилгоор Монгол Улсын Засаг захиргаа, нутаг дэвсгэрийн нэгж, түүний удирдлагын тухай хуулиар аймаг, нийслэл нь дулаан хангамжийн асуудлыг хариуцан хэрэгжүүлдэг байхаар хуульчилсан. 
 
Монгол Улсын Их Хурлын 2010 оны 48 дугаар тогтоолоор батлагдсан Үндэсний аюулгүй байдлын үзэл баримтлалын 3.2.Төр нь эдийн засгийн бие даасан байдлаа хангаж хөгжих, байгальд ээлтэй, хүний аюулгүй, амгалан амьдрах боломжийг бүрдүүлсэн тогтвортой хөгжлийн загварыг бий болгох нь эдийн засгийн аюулгүй байдлыг хангах үндсэн нөхцөл мөн бөгөөд  3.2.1.Эдийн засгийн олон тулгуурт бүтэц бий болгох асуудлын хүрээнд 3.2.1.2.Хүн амын амьдралын үндсэн хэрэгцээ, эдийн засгийн бие даасан, хэвийн үйл ажиллагааг хангах, үндэсний орлогыг бүрдүүлэх, үндэсний аюулгүй байдлыг баталгаажуулахад стратегийн ач холбогдолтой эрдэс баялаг, хүнс, хөдөө аж ахуй, эрчим хүч, зам, тээвэр, мэдээлэл, харилцаа холбоо, санхүүгийн салбарыг олон улс, Европын Холбооны стандартад нийцүүлэн хөгжүүлнэ. 3.4.3.Амьдрах орчны аюулгүй байдлыг хангах зорилтын хүрээнд  3.4.3.2.Нийслэлийн хүн амын төвлөрлийг тархаан байршуулах зорилгоор дагуул хотуудыг төлөвлөж, нийслэл орчмын бүс нутгийг өндөр хурдны авто зам, эрчим хүч, инженерийн барилга байгууламжаар найдвартай хангаж холбоно. гэж заасан. 

Монгол Улсын Их Хурлын 2020 оны 52 дугаар тогтоолоор батлагдсан Алсын хараа 2050 Монгол Улсын урт хугацаанд хөгжлийн бодлогод: 2.5.4.Орон сууцны халаалт, эрчим хүчний эх үүсвэрийг сэргээгдэх эрчим хүчээр хангана. 4.2.34.Эрчим хүчний найдвартай, аюулгүй, тогтвортой байдлыг хангах дулааны цахилгаан станцуудын хүчин чадлыг өргөтгөж, шинэ цахилгаан станц барьж дотоодын хэрэгцээг бүрэн хангаж, цахилгаан эрчим хүч экспортолно. 4.2.38.Сэргээгдэх эрчим хүчний эх үүсвэрийн орчин үеийн дэвшилтэт технологийг түшиглэн орон нутгийн дулаан хангамжид ашиглана. 4.2.39.Хот, сум, суурин газрын дулаан хангамжийн чанар, хүртээмжийг сайжруулах зорилгоор дулааны эх үүсвэр, дулааны шугам сүлжээний өргөтгөл шинэчлэл хийнэ. 4.2.41.Эрчим хүчний салбарт инновац, дэвшилтэт техник, ухаалаг технологийг нэвтрүүлж, санхүүгийн бие даасан, үр ашиг, хэмнэлтийн бодлогыг хэрэгжүүлнэ. 4.2.42.Эх үүсвэрийн чадлын баланстай уялдуулан нар, салхи, ус, биомасс, шингэн болон хийн түлш, газрын гүний дулаан, түлшний элемент, бусад шинэ эх үүсвэрийг ашиглана. 9.3.37.Нийслэлийн алслагдсан бүсүүдэд байгаль орчинд ээлтэй, дэвшилтэт технологи бүхий оргил ачааллын үед ажиллах хэсэгчилсэн, бие даасан дулааны эх үүсвэрүүдийг барьж байгуулан төвлөрсөн дулаан хангамжийн системд холбож, үр ашгийг дээшлүүлнэ. гэж заасан. 

Улсын Их Хурлын 2021 оны 106 дугаар тогтоолоор батлагдсан Шинэ сэргэлтийн бодлогын баримт бичигт Зорилт 2.1.Эрчим хүчний эх үүсвэр, дамжуулах, түгээх шугам сүлжээг шинээр барьж байгуулан хүчин чадлыг өргөтгөн нэмэгдүүлж, эрчим хүчний үйлдвэрлэл, хангамжийн найдвартай байдлыг дээшлүүлнэ. Зорилт 2.3.Эрчим хүчний салбарыг санхүү, эдийн засгийн бие даасан тогтолцоонд үе шаттайгаар шилжүүлнэ. гэж заасан. 

[bookmark: _heading=h.tj6m4lwgmhu5]Улсын Их Хурлын 2024 оны 21 дүгээр тогтоолоор баталсан Монгол Улсын Засгийн газрын 2024-2028 оны үйл ажиллагааны хөтөлбөрт 1.1.2.Эрчим хүчээр хангагдсан хот, 1.2.1.Улсын зэрэглэлтэй болон дагуул хотуудын дэд бүтэц, 3.3.3.Эрчим хүчний салбарын өсөлт, либералчлал бодлогын хүрээнд 30 орчим дулааны эрчим хүчний станцыг хөгжүүлэх, хүчин чадлыг нэмэгдүүлэх, санхүүжүүлэх, шинээр барьж байгуулах бодлогыг тусгасан байна. 

Монгол Улсад дулаан хангамжтай холбоотой харилцааг Эрчим хүчний тухай хуулиар зохицуулж байгаа бөгөөд энэ хууль нь цахилгаан, дулаан, хийн асуудлыг хамарсан, төр захиргааны байгууллагуудын эрх хэмжээ, тусгай зөвшөөрөл, үнэ тариф, хэрэглэгч бүлгүүдээр салбарын харилцаанд мөрдөгдөх гол зарчмуудыг тодорхойлсон ерөнхий зохицуулалттай хууль юм. 

Эрчим хүчний тухай хууль анх 2001 онд 6 бүлэг, 38 зүйл, 288 заалттай  батлагдаж одоог хүртэл 24 жилийн хугацаанд мөрдөгдөхдөө нийт 15 удаагийн нэмэлт өөрчлөлтөөр 174 заалт буюу 53 хувьд нь нэмэлт, өөрчлөлт оруулсан байна. 

Энэхүү хуулийн хүрээнд дээрх хөгжлийн бодлогод туссан дулаан хангамжийн хүчин чадлыг нэмэгдүүлэх, тархмал эх үүсвэр, хэсэгчилсэн болон бие даасан дулаан хангамжийн системийг барьж байгуулах асуудал нь хэрэгжихэд хүндрэлтэй байхаар байна. Иймээс ч Үндсэн хуулийн хэрэгжилтийг хангах, хөгжлийн бодлогын зорилтуудыг хэрэгжүүлэх зорилгоор Дулаан хангамжийн тухай хуулийн төслийг шинээр боловсруулах зайлшгүй шаардлагатай байна. 

Энэ хүрээнд, эрчим хүч гэдэг өргөн хүрээтэй ойлголтыг цахилгаан эрчим хүч, дулааны эрчим хүч, сэргээгдэх эрчим хүч, эрчим хүчний хэмнэлт, хийн хангамж зэрэг асуудлуудаар нарийвчилсан зохицуулж, дулааны эрчим хүчээр хангах системийн төрлийг тодорхойлж, түүнд оролцогчдын эрх, үүргийг тодорхойлсон нарийвчилсан зохицуулалттай хуультай болох шаардлага байна. 

Эрчим хүчний зохицуулах хорооноос нийтэлсэн 2024 оны статистик үзүүлэлтээр Монгол Улс дотооддоо 8754.7 сая.кВт.ц цахилгаан эрчим хүч, 13804.7 мян.Гкал дулааны эрчим хүч үйлдвэрлэсэн бөгөөд үйлдвэрлэсэн дулааныг цахилгаантай ижил нэгжээр илэрхийлвэл 16027.5 сая.кВт.ц-тай тэнцэх дулааны эрчим хүч үйлдвэрлэсэн байна. Өөрөөр хэлбэл дулааны цахилгаан станц, дулааны станцуудын үйлдвэрлэсэн эрчим хүчний 35 хувь нь цахилгаан, 65 хувь нь дулааны эрчим хүч байгаа нь манай улс дулааны хэрэглээгээ хангахад эрчим хүчний нөөцийг илүү ихээр зарцуулдаг болохыг харуулж байна. 
Дулаан хангамж нь дээрх агуулгаар стратегийн чухал асуудал болохын дээр техникийн горимын өндөр шаардлагатай, тасралтгүй үйлчилгээний шинжтэй, тодорхой нутаг дэвсгэрт төвлөрөн хэрэгждэг, зүй ёсны монополь зах зээлийн бүтэцтэй салбар тул цахилгаан хангамжаас эрх зүйн зохицуулалтын хэрэгцээ, агуулгын хувьд ялгаатай байна. 
[bookmark: _heading=h.9iqcyxn70vwy]Иймд дулаан хангамжийн салбарын онцлогт нийцсэн, оролцогч талуудын эрх, үүргийг тодорхойлсон, төлөвлөлт, тариф, хөрөнгө оруулалтын уялдааг хангах бие даасан “Дулааны эрчим хүчний тухай” хуулийн төслийг боловсруулах, батлах хэрэгцээ, шаардлага үүссэн эсэхийг судлах шаардлагатай байна.
Судалгааны аргачлал 

Тус судалгааг гүйцэтгэхдээ Засгийн газрын 2016 оны 59 дүгээр тогтоолоор батлагдсан “Хууль тогтоомжийн хэрэгцээ, шаардлагыг урьдчилан тандан судлах аргачлал”-ын дагуу дараах үе шаттайгаар гүйцэтгэв: 
1. Асуудалд дүн шинжилгээ хийх; 
2. Асуудлыг шийдвэрлэх зорилгыг томьёолох; 
3. Тухайн асуудлуудыг зохицуулах хувилбаруудыг тогтоож тэдгээрийн эерэг болон сөрөг талыг харьцуулан судлах; 
4. Зохицуулалтын хувилбаруудын үр нөлөөг тандан судлах; 
5. Зохицуулалтын хувилбаруудыг харьцуулж дүгнэлт хийх; 
6. Зохицуулалтын талаарх олон улсын болон бусад улсын эрх зүйн зохицуулалтын харьцуулсан судалгааг хийх; 
7. Зөвлөмж боловсруулах.

[bookmark: _heading=h.dy6oogdnchhu]НЭГ. АСУУДАЛД ДҮН ШИНЖИЛГЭЭ ХИЙСЭН БАЙДАЛ
1. Дулаан хангамжийн салбарын санхүүгийн тогтвортой байдал 
Дулааны салбар нь Монгол Улсын эрчим хүчний системийн стратегийн ач холбогдол өндөр, хот суурин газрын амьдралын хэвийн үйл ажиллагааг хангах суурь дэд бүтэц боловч санхүүгийн хувьд тогтвортой бус, олон жилийн турш системийн шинжтэй алдагдалтай ажиллаж байна. 
2015 оноос хойш дулааны салбарын ихэнх компаниуд тасралтгүй алдагдалтай ажилласан бөгөөд 2018 оноос хойш алдагдал тогтмолжсон, өрийн зохистой түвшин алдагдсан гэж үнэлэгдсэн. Эрчим хүчний салбарын 2024 оны санхүүгийн нийт алдагдал 231.56 тэрбум төгрөг бөгөөд үүнээс 22.8 тэрбум төгрөг нь дулааны станцууд, 20.04 тэрбум төгрөг нь Улаанбаатар хотын ОСНААУГ, ОСНААК-д тус тус ноогдож байна[footnoteRef:1]. [1:  Эрчим хүчний статистик. 2024. Эрчим хүчний зохицуулах хороо. ] 

Санхүүгийн хүндрэл нь дэд бүтцийн шинэчлэл, засвар үйлчилгээний хөрөнгө оруулалтыг хойшлуулж, найдвартай ажиллагаанд эрсдэл үүсгэж буйг техник, технологийн үзүүлэлтүүд баталж байна. Тухайлбал, дулааны цахилгаан станцуудын үндсэн тоноглолын 69.3% нь 30-аас дээш жил ашиглагдсан тоноглол байх бөгөөд дулаан түгээх сүлжээний 24.5% нь 30-аас дээш жил ашиглагдсан гэсэн судалгааны дүн байна. Үүний улмаас дэд бүтэц хуучирч, технологийн хоцрогдол гүнзгийрч, найдвартай ажиллагаанд бодит эрсдэл үүссээр байна[footnoteRef:2]. [2:   Эрчим хүчний тухай хуулийн хэрэгжилтийн үр дагаврын үнэлгээ. 2025.] 

2. Өр авлагын хуримтлал
Дулаан хангамжийн салбарт орлого цуглуулалт сул, өр авлага тогтмол хуримтлагддаг нь салбарын санхүүгийн тогтвортой байдалд ноцтой эрсдэл үүсгэж байна. Үүний гол илрэл нь хэрэглэгч төлбөрөө хугацаанд нь бүрэн төлөх эдийн засгийн урамшуулал, сахилга батын механизм бодитой ажилладаггүй, мөн дулааны хэрэглээг бодитоор хэмжих тоолуурын хамрах хүрээ маш бага байгаатай холбоотой. 
УБДС ТӨХК нь ОСНААУГ, ХОСК-той дулааныг тоолуураар тооцон борлуулдаг боловч эцсийн хэрэглэгчтэй хийх тооцоог ОСНААУГ, ХОСК нь тоолуургүй, задгай аргачлалаар гүйцэтгэж байна. Энэ шат дамжсан, ил тод бус тооцооны бүтэц нь өр авлага үүсэх суурь нөхцөл болж байна. Мөн гэрээнд “төлбөрөө хугацаанд нь төлөөгүй тохиолдолд эрчим хүчээр хангах гэрээг цуцална” гэж заасан боловч дулааны эрчим хүчний хувьд тус тусад нь хязгаарлах техникийн боломжгүй учраас уг заалт практикт хэрэгждэггүй. Үүний зэрэгцээ “хэрэглэгчийн суурь хэрэгцээ, нийгмийн хамгаалал” гэсэн үндэслэлээр дээд шатны байгууллагуудаас дулааны хангамжийг хязгаарлахыг хориглох шийдвэр гардаг нь төлбөрийн сахилга бат алдагдах, өр авлага системийн шинжтэй болох шалтгаан болж байна. 
Салбарын хэмжээнд хийсэн судалгаанаас харахад цахилгаан түгээх компаниуд борлуулалтын орлогоо бараг бүрэн цуглуулж чаддаг бол орон нутгийн дулааны станцуудын орлого цуглуулалт дунджаар 93 хувьтай, үлдсэн хэсэг нь өр авлага хэлбэрээр хуримтлагдаж байна. Дулааны эрчим хүчийг хэрэглэгч бүрээр техникийн хувьд хязгаарлах боломжгүй байдал нь энэхүү зөрүүний гол шалтгаан юм. Үүнээс гадна хэрэглэгч өөрийн эзэмшлийн шугам, тоноглолын ашиглалт, засварыг стандартын дагуу гүйцэтгэх хуулиар хүлээсэн үүргийн хэрэгжилт сул байгаа нь тасралт, аваар, аюулгүй байдлын эрсдэл үүсгэхийн зэрэгцээ дулаан түгээх байгууллагын зардлыг нэмэгдүүлж, улмаар санхүүгийн дарамтыг улам ихэсгэж байна.
3. Найдвартай ажиллагаанд бодит эрсдэл
Сүүлийн жилүүдэд төвлөрсөн дулаан хангамжийн системд чадлын хомсдол үүсэх, шинэ эх үүсвэрийн барилгажилт удаашрах, улмаар найдвартай ажиллагаанд эрсдэл нэмэгдэх нөхцөл байдал ажиглагдаж байна. Тухайлбал, Улаанбаатар хотын төвлөрсөн дулаан хангамжийн суурилагдсан хүчин чадал 2,418 Гкал/цаг байхад холбогдсон дулаан хэрэглээ 3,373.6 Гкал/цагт хүрсэн нь хэрэглээ–нийлүүлэлтийн зөрүү ойролцоогоор 955–1,000 Гкал/цагийн түвшинд хүрсэн.[footnoteRef:3] Энэ нь системийн бодит ачаалал суурилагдсан хүчин чадлаас давсан, оргил ачааллын үед нөөц чадал хангалтгүй, доголдол үүсэх эрсдэл өндөр байгааг харуулж байна. [3:  Улаанбаатар Дулааны Сүлжээ ТӨХК. (2024). Улаанбаатар хотын дулаан хангамжийн өнөөгийн байдал, тулгамдсан асуудлууд, хэмнэлтийн тогтолцоог бүрдүүлэх боломж. https://resource4.sodonsolution.org/abt/File/2024/05/27/oc5cuia0964wnyqw/5.%20Munkhjargal_UBDS_ppt.pdf] 

2030 он хүртэл ДЦС-2, ДЦС-3, ДЦС-4 болон оргил ачааллын үед ажиллах тархмал эх үүсвэрийн гурван төслийн хүрээнд өргөтгөл, шинэчлэл хийхээр төлөвлөж, суурилагдсан хүчин чадлыг нийт 1,028 Гкал/цагаар нэмэгдүүлэхээр тусгасан байна. Гэвч хэрэглээний өсөлтийн хандлага болон одоо үүсээд буй чадлын зөрүүг харгалзан үзвэл төлөвлөгдсөн өргөтгөлүүдийг бүрэн хэрэгжүүлсэн ч өсөн нэмэгдэж буй холбогдсон хэрэглээг бүрэн хангах боломж хязгаарлагдмал хэвээр байна. Иймд төвлөрсөн дулаан хангамжийн найдвартай ажиллагааг хангах асуудал нь зөвхөн суурилагдсан хүчин чадлыг нэмэгдүүлэх хүрээнд хязгаарлагдахгүй, хэрэглээний удирдлага, дулааны үр ашгийг дээшлүүлэх, урт хугацааны чадлын баланс, нэгдсэн хөгжлийн схемд суурилсан төлөвлөлтийг боловсронгуй болгох шаардлагатай байна.
Орон нутгийн дулаан хангамжийн хувьд мөн адил технологийн шинэчлэл хангалтгүй, дулаан алдагдал өндөр хэвээр байна. Аймгийн төвүүдэд хийсэн үнэлгээнээс харахад халаалтын зуух, дулааны шугам хоолойн насжилт өндөр, дулаан дамжуулалтын алдагдал их, тоолууржуулалт хангалтгүй байгаа нь системийн үр ашгийг бууруулж, үйл ажиллагааны зардлыг нэмэгдүүлж байна. Техник, технологийн шинэчлэл удааширсан нь орон нутгийн дулаан хангамжийн найдвартай ажиллагаанд сөргөөр нөлөөлөх бодит эрсдэл үүсгэсэн байна.[footnoteRef:4] [4:  Намхайням, Б., Бямбацогт, П., & Цэцгээ, С. (2021). Орон нутгийн эрчим хүчний үр ашгийг дээшлүүлэх үйл ажиллагааны төлөвлөгөө: Гарын авлага. Эрчим хүчний зохицуулах хороо. ] 

2024 оны байдлаар нийт дулааны төв шугамын 18.5 хувь буюу 70.8 км шугам 30-аас дээш жил ашиглагдсан, насжилтын хугацаа дууссан, ашиглалтын байдал муудаж, гэмтэл гарах өндөр эрсдэлтэй болсон байна. Энэ нь системийн алдагдал нэмэгдэх, тасралт, аваарын давтамж өсөх нөхцөлийг бий болгож байна.
Хууль хэрэгжсэн 24 жилийн хугацаанд дулаан хангамжийн системд дорвитой хэмжээний шинэ суурь хүчин чадал нэмэгдээгүй нь салбарын төлөвлөлт, хөрөнгө оруулалтын бодлого бодит эрэлт хэрэгцээ, хэрэглээний өсөлтийн чиг хандлагатай бүрэн уялдаагүй байсныг харуулж байна. 
4. Маргаан нэмэгдэх хандлага
Дулаан хангамжийн гэрээ, төлбөр тооцоо, холболт, шугам сүлжээний ашиглалт, өмчлөлтэй холбоотой маргаан давтамжтай үүсч, шүүхээр шийдвэрлэгдэх тохиолдол өндөр байна.
Тухайлбал, эрчим хүчний салбарт сүүлийн гурван жилд гарсан шүүхийн маргааны судалгаанд салбарт үйл ажиллагаа явуулж буй 45 байгууллагыг хамруулан авч үзэхэд нийт 177 маргаан бүртгэгдсэнээс 133 нь буюу 75-аас дээш хувь нь дулааны эрчим хүчтэй холбоотой маргаан байгааг тогтоосон нь дулаан хангамжийн эрх зүйн зохицуулалт бодит нөхцөл байдалд нийцэхгүй, хэрэгжилтийг хангах механизм сул байгааг тодорхой харуулж байна.
Иргэний шүүхээр шийдвэрлэгдсэн маргааны бүтцийг харвал 2023–2024 онд эрчим хүч худалдах, худалдан авах гэрээтэй холбоотой маргаануудын дийлэнх нь дулааны эрчим хүч хэрэглэсэн төлбөрөө төлөөгүй асуудлаас үүдэлтэй байсан бөгөөд энэ нь дулааны салбарт төлбөрийн сахилга бат, урамшуулал–хариуцлагын эрх зүйн хөшүүрэг сул байгааг харуулж байна.
Дулааны эрчим хүч нь өвлийн нөхцөлд тасралтгүй хангагдах зайлшгүй шаардлагатай, техникийн хувьд хэрэглэгчийг тус тусад нь салгах боломж хязгаарлагдмал үйлчилгээ тул төлбөр төлөхгүй байх эрсдэл өндөр, өр хуримтлагдах, улмаар шүүхээр албадан төлүүлэх нөхцөл байнга үүсч байна. Энэхүү онцлогийг харгалзсан тусгайлсан зохицуулалт өнөөгийн хуульд бүрдээгүй байна.
Мөн эрчим хүчний шугам сүлжээ, холболт, эд хөрөнгийн гэм хор, засвар үйлчилгээтэй холбоотой заалтуудын хүрээнд сүүлийн жилүүдэд иргэний маргаан давтамжтай үүсч, зарим тохиолдолд нэг ижил заалттай холбоотой маргаан давтагдан шүүхээр хэлэлцэгдэж байна. Энэ нь тухайн зохицуулалт бодит байдалтай нийцээгүй, харилцааг бүрэн гүйцэд зохицуулж чадаагүй, оролцогч талуудын эрх, үүргийн тэнцвэр хангалтгүй байгааг харуулж байна.
5. Хөрөнгө оруулалт татах боломж хязгаарлагдмал байдал
Дулаан хангамж нь хүн амын зайлшгүй суурь хэрэгцээг хангадаг, зүй ёсны монополь шинжтэй, төрийн зохицуулалт бүхий стратегийн салбар юм. Гэвч салбарын урт хугацааны тогтвортой хөгжил, санхүүгийн бие даасан байдлыг хангахын тулд хувийн хэвшлийн оролцоонд нээлттэй, ил тод, урьдчилан таамаглах боломжтой эрх зүйн орчныг бүрдүүлэх нь бодлогын түвшний зайлшгүй шаардлага болж байна.
Дулаан хангамжийн салбарт хэрэгжиж буй хөрөнгө оруулалт, төсөл, хөтөлбөрүүд нь нэгдсэн хөгжлийн схем, урт хугацааны эрэмбэлэлтэд тулгуурлах бус, ихэвчлэн алдагдал нөхөх, техникийн доголдол арилгах шинжтэйгээр хэрэгжиж ирсэн байна. Дэд бүтцийн элэгдэл өндөр, шинэчлэл удаашралтай хэвээр байгаа нь хөрөнгө оруулалтын тогтвортой эх үүсвэр, тодорхой шалгуур, урт хугацааны төлөвлөлтийн тогтолцоо хангалтгүй байгаатай шууд холбоотой.
Хөрөнгө оруулалтын дийлэнх хэсэг нь улсын болон орон нутгийн төсвөөс хамааралтай хэвээр байгаа бөгөөд хувийн хэвшлийн болон гадаадын хөрөнгө оруулалтыг татах эрх зүйн, эдийн засгийн урамшууллын механизм сул байна. Дулааны тариф бодит өртгөөс доогуур тогтоогдож ирсэн нь салбарын өөрийн хөрөнгөөр шинэчлэл хийх чадавхыг алдагдуулж, зээл болон санхүүгийн зах зээлээс хөрөнгө татах боломжийг хязгаарлаж байна.
Мөн хөрөнгө оруулалтын шийдвэр гаргалт нь техник-эдийн засгийн нэгдсэн үндэслэл, эрэмбэлэлт, шалгуур үзүүлэлтэд суурилсан институцийн тогтолцоонд бүрэн шилжээгүй, төслийн өгөөж, эрсдэлийг системтэй үнэлэх механизм сул хэвээр байна. Үүний улмаас төсөл, хөтөлбөрүүдийн үр ашиг жигд бус, бодит нөлөө хязгаарлагдмал байдал ажиглагдаж байна.
Түүнчлэн одоогийн эрх зүйн зохицуулалт нь дулаан хангамжийн системийг хэмжээ, цар хүрээ, үйлчилгээний зориулалтаар ялган ангилаагүйгээс жижиг оврын, бие даасан эх үүсвэрүүдэд хүртэл төвлөрсөн системтэй адил тусгай зөвшөөрлийн шаардлага тавигдах нөхцөл бүрдэж байна. Ийнхүү ялгамжгүй зохицуулалт хэрэгжүүлж буй нь хөрөнгө оруулалтын зардлыг нэмэгдүүлэхийн зэрэгцээ зах зээлд шинэ оролцогч нэвтрэх боломжийг хязгаарлах сөрөг нөлөөтэй байна.
6. Сэргээгдэх дулааны нэвтрэлт, үр ашиг хангалтгүй байдал
Монгол Улсын Их Хурлын 2020 оны 52 дугаар тогтоолоор батлагдсан “Алсын хараа 2050” урт хугацааны хөгжлийн бодлогод дулаан, эрчим хүчний салбарт сэргээгдэх эх үүсвэрийг үе шаттайгаар нэмэгдүүлэх, орон сууцны халаалт болон дулаан хангамжид дэвшилтэт технологи нэвтрүүлэх, эх үүсвэрийн чадлын баланстай уялдуулан нар, салхи, ус, биомасс, газрын гүний дулаан зэрэг шинэ эх үүсвэрийг ашиглах, нийслэлийн алслагдсан бүсүүдэд байгаль орчинд ээлтэй, хэсэгчилсэн болон бие даасан дулааны эх үүсвэрийг төвлөрсөн системтэй уялдуулах, эрчим хүчний үр ашиг, хэмнэлтийн бодлогыг хэрэгжүүлэх зэрэг зорилтыг дэвшүүлсэн.
Гэвч Монгол Улсын дулаан хангамжийн систем нь нүүрсэнд өндөр хамааралтай хэвээр, өндөр температурын горимоор ажилладаг, дулааны алдагдал ихтэй бүтэцтэй байна. Дулаан үйлдвэрлэл, дамжуулалт, хэрэглээний шат бүрт эрчим хүчний үр ашиг системийн түвшинд хангалттай сайжраагүй, сэргээгдэх дулааны эзлэх хувь мэдэгдэхүйц нэмэгдээгүй бөгөөд эдгээр зорилтын хэрэгжилт бодит байдалд хангалтгүй байна. 
Инженерийн нэгдсэн хөгжлийн схем, сэргээгдэх дулааныг системд интеграцлах техникийн болон эдийн засгийн шийдлүүд бодит хэрэгжилттэй бүрэн уялдаагүй байгаа нь дээрх зорилтууд хэрэгжих институцийн болон зохицуулалтын суурь нөхцөл хангалтгүй байгааг харуулж байна.
Иймд сэргээгдэх дулааны зорилтыг бодитоор хэрэгжүүлэх нь зөвхөн технологийн шинэчлэлээр хязгаарлагдахгүй бөгөөд дараах суурь шинэчлэлийг цогцоор нь шаардсан системийн асуудал байна. Үүнд:
· дулааны хэрэглээний бодит хэмжилтийг нэмэгдүүлж, тоолууржуулалтыг үе шаттайгаар нэвтрүүлэх;

· үнэ тарифыг бодит өртөгт суурилуулан шинэчилж, үр ашиг, хэмнэлтийг урамшуулах эдийн засгийн механизм бүрдүүлэх;

· нэгдсэн хөгжлийн схем, урт хугацааны чадлын балансад сэргээгдэх дулааныг системтэйгээр тусгах;

· сэргээгдэх дулааныг төвлөрсөн системд холбох техникийн стандарт, зохицуулалтыг боловсронгуй болгох;

· салбарын санхүүгийн бие даасан байдлыг хангаж, хөрөнгө оруулалтын тогтвортой эх үүсвэр бүрдүүлэх.
Ийнхүү сэргээгдэх дулааны нэвтрэлт, эрчим хүчний үр ашгийг нэмэгдүүлэх асуудал нь бодлого төлөвлөлт, үнэ тариф, хөрөнгө оруулалт, зохицуулалтын уялдаа холбоо бүхий цогц шинэчлэлийг шаардсан стратегийн шинжтэй асуудал байна.
7. Мэдээллийн ил тод байдал
Дулаан хангамжийн салбарын бодлого төлөвлөлт, зохицуулалт, хяналт-шинжилгээний үндсэн суурь нь найдвартай, нэгдсэн, бодит мэдээлэл байдаг. Эрчим хүчний тухай хуульд салбарын мэдээллийн зохицуулалтын хүрээнд тодорхой чиг үүргийг тусгасан. Тухайлбал, Эрчим хүчний яам нь эрчим хүчний хэрэглээ, үйлдвэрлэлийн статистик мэдээллийг авах, үндэсний эрчим хүчний баланс гаргах, нормативын баримт бичиг, стандарт боловсруулах үүрэгтэй; Эрчим хүчний зохицуулах газар нь тусгай зөвшөөрөлтэй үйл ажиллагаа, техник-эдийн засгийн мэдээллийн нэгдсэн сан бүрдүүлэх, мэдээлэл гаргуулах эрхтэй; тусгай зөвшөөрөл эзэмшигчид нь техник, эдийн засгийн үйл ажиллагаанд үнэлгээ хийхэд шаардлагатай мэдээллийг үнэн зөв, цаг тухайд нь гаргаж өгөх үүрэг хүлээсэн байна.
Гэвч хуульд заасан эдгээр зохицуулалт бодит хэрэгжилтийн түвшинд хангалтгүй хэвээр байгаа нь мэдээллийн ил тод, нэгдмэл байдлыг алдагдуулж байна. Одоогийн байдлаар салбарын статистик мэдээллийг жил бүр нэгтгэн нийтэлдэг боловч ихэвчлэн цаасан суурьтай, мэдээлэл солилцох хурд удаан, дүн шинжилгээ хийх боломж хязгаарлагдмал, цахим системд суурилсан нэгдсэн мэдээллийн сан хэлбэрээр зохион байгуулагдаагүй байна.
Эрчим хүчний салбарын мэдээллийн харилцаанд Эрчим хүчний яам, Эрчим хүчний зохицуулах хороо, Эрчим хүчний үндэсний төв, Эрчим хүчний эдийн засгийн хүрээлэн, үйлдвэрлэх, дамжуулах, түгээх, хангах, диспетчерийн зохицуулалт хийх, барилга байгууламж барих тусгай зөвшөөрөл эзэмшигчид зэрэг 150 гаруй субъект оролцож байгаа боловч эдгээр байгууллагуудын хооронд мэдээлэл солилцох нэгдсэн тогтолцоо бүрдээгүй байна. Үүний улмаас мэдээллүүд хоорондоо уялдаагүй, зарим тохиолдолд зөрүүтэй, бодлого төлөвлөлтөд ашиглахад хүндрэлтэй нөхцөл байдал үүсчээ.
Түүнчлэн, Төрийн нууц гэсэн үндэслэлгүй шалтгаанаар ДҮТ болон бусад эрчим хүчний байгууллагууд нь бараг бүх мэдээллээ олон нийтэд хуваалцдаггүй. Энэ нь бусад оролцогчийг салбарын үйл ажиллагаанд оролцох эрхийг хязгаарладаг.
Мөн ухаалаг тоолуурын системээр олон жилийн турш их хэмжээний өгөгдөл цугларсан хэдий ч уг мэдээллийг боловсруулах, дүн шинжилгээ хийх, өдөр тутмын үйл ажиллагаа, бодлого төлөвлөлтөд ашиглах түвшин сул байна. Өгөгдөл нь “хадгалагдаж байгаа” боловч “ашиглагдахгүй” байгаа нь салбарын мэдээллийн удирдлагын тогтолцооны бодит сул талыг илэрхийлж байна.
Иймд дулаан үйлдвэрлэх, дамжуулах, түгээх, хангахтай холбоотой мэдээлэл салангид, тархмал хэлбэртэй, байгууллага хоорондын мэдээлэл солилцоо гар ажиллагаа, тайлангийн түвшинд хязгаарлагдсан, бодлого төлөвлөлтөд ашиглах урт хугацааны өгөгдлийн сан бүрдээгүй, судалгаа-шинжилгээнд ашиглах боломжтой нэгдсэн мэдээлэл байхгүй байгаа нь дулаан хангамжийн салбарын бодлого, зохицуулалтын томоохон сул тал болж байна.
Эрчим хүчний тухай хуулийн хэрэгжилтийн үр дагаврын үнэлгээнд мөн мэдээллийн ил тод, нэгдмэл байдал хангалтгүй байгаа нь салбарын бодлогын шийдвэрүүд нотолгоонд суурилах боломжийг хязгаарлаж байгааг онцолж, суурь асуудлын нэг хэмээн тодорхойлсон байна.
[bookmark: _heading=h.3do5zoxhyl1b]1.1.Асуудлыг тодорхойлж шийдвэрлэх гэж байгаа тухайн асуудлын мөн чанар, цар хүрээг тогтоох
Дээрх дүн шинжилгээнээс үзэхэд дулаан хангамжийн салбарт эрх зүйн зохицуулалт салбарын онцлогт бүрэн нийцээгүй, бодлого, төлөвлөлт, үнэ тариф, хөрөнгө оруулалтын уялдаа хангалтгүй, санхүүгийн тогтвортой байдал алдагдсан, найдвартай ажиллагаанд эрсдэл үүссэн суурь шинжтэй асуудал тулгамдаж байна.
Асуудлын мөн чанар нь дулаан хангамжийн харилцааг иж бүрэн, уялдаа холбоотой эрх зүйн зохицуулалтаар хангах шаардлагатай байгаад оршино.
Асуудлын цар хүрээ нь дулаан хангамжийн харилцаанд оролцогч хэрэглэгч, тусгай зөвшөөрөл эзэмшигч, шугам сүлжээ эзэмшигч, төрийн байгууллага зэрэг бүх талын эрх, үүрэг, хариуцлага, мөн бодлого төлөвлөлт, үнэ тариф, хөрөнгө оруулалт, техникийн стандарт, хяналт-шинжилгээний тогтолцоог хамарч байна.
Иймд асуудлын цар хүрээг дулаан хангамжийн харилцаанд оролцогч талуудын эрх, үүрэг, хариуцлагыг тодорхойлсон, төрөөс баримтлах бодлогын суурь зарчмыг тогтоосон, салбарын тогтвортой хөгжлийг дэмжих “Дулаан хангамжийн тухай хуулийн төслийг боловсруулж, Эрчим хүчний тухай хууль, Сэргээгдэх эрчим хүчний тухай хууль, Эрчим хүчний хэмнэлтийн тухай хууль, Зөвшөөрлийн тухай хууль, Төрийн албаны тухай хууль болон холбогдох бусад хуулиудад нэмэлт, өөрчлөлт оруулах замаар шийдвэрлэх” гэж тодорхойлов. 
[bookmark: _heading=h.lvkl0jjvy83b]

[bookmark: _heading=h.ic0lfphp18ub]1.2 Эрх, хууль ёсны ашиг сонирхол нь хөндөгдөж буй этгээдүүд 
Дээр тодорхойлсон цар хүрээтэй холбоотойгоор дараах нийгмийн бүлэг, бусад этгээдийн эрх, хууль ёсны ашиг сонирхол хөндөгдөж байна гэж үзлээ.
Хүснэгт 1. Эрх ашиг нь хөндөгдөж буй этгээд
	Эрх ашиг нь хөндөгдөж буй этгээд
	Нөлөөлж буй хэлбэр

	1. Хэрэглэгчид (ахуйн болон аж ахуйн нэгж, байгууллага)
	Үнэ тариф бодит өртөгт суурилаагүй, үйлчилгээний чанар, найдвартай байдал хангалтгүй; бодит хэрэглээнд суурилсан тоолуурын хамрах хүрээ сул; хувийн шугам, сүлжээнд холбогдох үед холболтын болон нэмэлт төлбөр ил тод бус, үндэслэлгүй өндөр тогтоогдох зэргээс хэрэглэгчийн эдийн засаг, нийгмийн суурь эрх ашиг хөндөгдөж байна.

	2. Дулаан үйлдвэрлэх тусгай зөвшөөрөл эзэмшигч
	Бодит өртгийг нөхөж чадахгүй тарифын улмаас санхүүгийн тогтвортой байдал алдагдах; засвар, шинэчлэл хийх хөрөнгө оруулалтын боломж хязгаарлагдах; үйлдвэрлэлийн найдвартай ажиллагаанд эрсдэл үүсэж байна.

	3. Дулаан дамжуулах, түгээх, хангах тусгай зөвшөөрөл эзэмшигч
	Орлого төвлөрүүлэлтийн механизм сул, өр авлагын хуримтлал; тусгай зөвшөөрлийн шаардлага бодит хүчин чадалтай нийцэхгүйгээс үйл ажиллагааны зардал нэмэгдэх; бодлого төлөвлөлт, тарифын уялдаа алдагдсанаар үйл ажиллагааны тогтвортой байдалд сөргөөр нөлөөлж байна.

	4. Дулаан хангамжийн шугам, сүлжээ эзэмшигч (төрийн болон хувийн өмчлөлийн)
	Өмчлөл, ашиглалт, үйлчилгээний төлбөртэй холбоотой эрх, үүрэг, хариуцлага тодорхой бус; сүлжээ ашигласны төлбөрийн механизм бүрдээгүй; хэрэглэгч болон бусад тусгай зөвшөөрөл эзэмшигчтэй маргаан үүсэх эрсдэл өндөр байна.

	5. Төрийн захиргаа, зохицуулах болон орон нутгийн байгууллагууд
	Дулаан хангамжийг цахилгаан хангамжтай хамтад нь ерөнхий байдлаар зохицуулж ирснээс чиг үүрэг, хариуцлагын зааг тодорхой бус; бодлого, төлөвлөлт, хяналт-шинжилгээний үр нөлөө сулрах нөхцөл үүсэж байна.

	6. Хөрөнгө оруулагчид (дотоод, гадаад)
	Эрх зүйн орчин тогтворгүй, тариф, төлөвлөлт, хөрөнгө оруулалтын уялдаа сул байгаагаас урт хугацааны хөрөнгө оруулалт хийх эрсдэл өндөрсөх; хөрөнгө оруулалтын өгөөж урьдчилан таамаглах боломж хязгаарлагдаж байна.


Эрх ашиг нь хөндөгдөж буй дээрх бүлгүүдэд дулаан хангамжийн харилцаанд оролцогч хэрэглэгч, дулаан үйлдвэрлэх, дамжуулах, түгээх, хангах тусгай зөвшөөрөл эзэмшигч, шугам сүлжээ эзэмшигч, төрийн байгууллага болон хөрөнгө оруулагчид бүгд хамаарахаар байна.
Учир нь Эрчим хүчний тухай хуулиар дулаан хангамжийн харилцааг нийтлэг байдлаар зохицуулж, түүнийг хэрэгжүүлэх ажиллагаанаас эдгээр этгээдүүдийн эрх зүйн байдал, эрх, үүрэг, хууль ёсны ашиг сонирхол шууд хамаарч, бодит нөхцөлд зөрчигдөх, хөндөгдөх эрсдэл бий болж байна.
[bookmark: _heading=h.ubv8b718vn0k]1.3.Асуудлыг үүсгэж буй шалтгаан нөхцөл
Эрчим хүчний тухай хуулийн хэрэгжилтийн үр дагаврын үнэлгээ болон салбарын бодит нөхцөлд хийсэн дүн шинжилгээгээр дулаан хангамжийн харилцаа нь салбарын онцлог шинж, нийгэм-эдийн засгийн стратегийн ач холбогдол, урт хугацааны төлөвлөлтийн шаардлагад нийцсэн байдлаар эрх зүйн хувьд бүрэн, нарийвчилсан зохицуулалтаар хангагдаагүй нь тогтоогдож байна. Одоогийн эрх зүйн орчинд дулаан, цахилгаан, хийн хангамжийг нэгтгэсэн ерөнхий зохицуулалтаар авч үзэж буй нь дулаан хангамжийн салбарт хуримтлагдсан суурь асуудлуудыг шийдвэрлэхэд хангалтгүй бөгөөд асуудлыг үүсгэж буй гол шалтгаан, нөхцөл нь дараах байдалтай байна.
1. Дулаан хангамжийн бие даасан эрх зүйн зохицуулалт бүрдээгүй
Монгол Улсад дулаан, хийн болон цахилгаан хангамжийн харилцааг 2001 онд батлагдсан “Эрчим хүчний тухай” хуулиар ерөнхий байдлаар зохицуулж ирсэн бөгөөд хэрэгжилтийн хугацаанд нийт 15 удаагийн нэмэлт, өөрчлөлтөөр 53 хувьд нь өөрчлөлт орсон байна. Хууль тогтоомжийн тухай хуулийн 25.1.2-т заасны дагуу Эрчим хүчний тухай хуулийг бүхэлд нь шинэчлэн найруулах эрх зүйн шаардлага үүссэн хэдий ч салбарын онцлогийг харгалзан үзвэл дулаан хангамжийн харилцааг тусад нь, бие даасан байдлаар зохицуулах хууль боловсруулах бодит хэрэгцээ бий болсон байна.
Учир нь, өнгөрсөн хугацаанд хуульд оруулсан нэмэлт, өөрчлөлтүүд нь дулаан хангамжийн салбарт чиглэсэн зарчмын шинжтэй томоохон шинэчлэл болж чадаагүй хэвээр байна. Тухайлбал, одоогоор хүчин төгөлдөр мөрдөгдөж буй хуулийн 293 заалт нь ерөнхий зохицуулалт, 18 заалт нь цахилгаан хангамжийн харилцаанд хамаарах бол ердөө 9 заалт нь дулаан хангамжийн онцлогт зориулсан зохицуулалт байна. Энэ нь дулаан хангамжийн салбарын харилцаа, асуудлууд эрх зүйн хувьд хангалттай тусгагдаагүй байгааг харуулж байна.
[bookmark: _heading=h.il587xcygut3]Эрчим хүчний зохицуулах хорооноос нийтэлсэн 2024 оны статистик мэдээллээр дулааны цахилгаан станц, дулааны станцуудын нийт үйлдвэрлэсэн эрчим хүчний 35 хувь нь цахилгаан, 65 хувь нь дулааны эрчим хүч эзэлж байгаа нь манай улсын эрчим хүчний хэрэглээний бүтцэд дулааны хэрэглээ давамгай байр суурьтай байгааг харуулж байна. 
[bookmark: _heading=h.pw8v11lnnjcq]Дулаан хангамж нь дээрх агуулгаар стратегийн чухал асуудал болохын зэрэгцээ техникийн болон эдийн засгийн харилцаа, зах зээлийн загварын хувьд цахилгаан хангамжаас ялгаатай, дараах онцлог шинжүүдтэй байгаа нь эрх зүйн хувьд ялгаатай зохицуулалтыг бий болгох шаардлага үүсгэж байна. Үүнд: 
· Техникийн хувьд горимын өндөр параметрүүдтэй, техник, технологи, аюулгүй байдлын шаардлага, зохицуулалтын хувьд онцлогтой;
· Хүн амын зайлшгүй хангагдах суурь хэрэглээ учраас хэрэглэгчид хүргэх дулааны өртгийг боломжит бага байлгах;
· Дулаан хангамж тодорхой байршил, бүсээр хязгаарлагддаг учраас ихэвчлэн орон нутгийн засаг захиргаа дулаан хангамжийн асуудалд тэргүүлэх үүрэг, чиглэлтэй оролцдог; 
· Нэг эх үүсгүүрээс тодорхой бүсийг хангадаг учраас өрсөлдөөн үүсэхгүй, үйлдвэрлэлээс хэрэглэгч хүртэл бүх шат дамжлага монополь үйл ажиллагаанд хамаардаг;
· Зүй ёсны монополь бизнесийн загвар ажиллах учраас төрөөс бодит өртөг зардлыг хянах, үнэ тариф тогтоох.  
Ийнхүү ялгаатай шинж чанартай дулаан хангамжийн харилцааг цахилгаан болон хийн хангамжтай ижил эрх зүйн хүрээнд зохицуулж ирсэн нь практикт олон хүндрэл, маргаан үүсгэхэд хүргэж байна. Тухайлбал, эрчим хүчний салбарт сүүлийн гурван жилд гарсан шүүхийн маргааны судалгаанд салбарт үйл ажиллагаа явуулж буй 45 байгууллагыг хамруулан авч үзэхэд нийт 177 маргаан бүртгэгдсэнээс 133 нь буюу 75-аас дээш хувь нь дулааны эрчим хүчтэй холбоотой маргаан байгааг тогтоосон нь дулаан хангамжийн эрх зүйн зохицуулалт бодит нөхцөл байдалд нийцэхгүй, хэрэгжилтийг хангах механизм сул байгааг тодорхой харуулж байна.
Үүнээс гадна, улс орны эрчим хүчний салбарын цар хүрээ өсөн нэмэгдэж, техник, эдийн засаг, зах зээлийн харилцаанд шинэ ойлголт, дэвшлүүд гарч, салбарын хөгжилд зохицуулах шаардлагатай шинэ шинэ сорилтууд үүсч байгаа нь хууль эрх зүйн орчныг цаг үед нь нийцүүлж шинэчлэх зүй ёсны шаардлагыг бий болгож байна. Тухайлбал, Эрчим хүчний тухай хуульд зохицуулагдаагүй оргил ачааллын эх үүсгүүр,  хэсэгчилсэн болон бие даасан дулаан хангамжийн эх үүсгүүр барих, нийтийн болон хувийн сүлжээний асуудлыг тус тус хуульчлах шаардлагатай байна. 

Монгол орны цаг уурын онцлог байдалтай хамааралтай дулааны эрчим хүчний хэрэглээ өндөр, хүн ам, аж үйлдвэр, үйлчилгээний дулаан хангамжийн аюулгүй, найдвартай байдал нь стратегийн чухал асуудал тул дулаан хангамжийн харилцааг нарийвчлан зохицуулсан хууль эрх зүйн орчныг бүрдүүлэх нь зүйтэй байна.   
2. Үнэ тариф бодит өртөгт суурилаагүй
Салбар санхүүгийн алдагдалтай ажиллаж байгаа суурь шалтгаан нь үнэ тарифын зохицуулалт бодит өртөгт суурилаагүй, эдийн засгийн үндэслэлээс илүүтэй нийгмийн ачааллыг богино хугацаанд бууруулах бодлогын хэрэгсэл хэлбэрээр ашиглагдсаар ирсэнтэй холбоотой. 
Хууль тогтоомжид Зохицуулах хороонд тариф тогтоох аргачлал боловсруулах, индексжүүлэлт хэрэгжүүлэх, өртгийн хуваарилалт хийх, алдагдлыг төсвийн татаасаар нөхөх талаар тодорхой чиг үүргийг заасан боловч эдгээр заалт бодит хэрэгжилтийн түвшинд хангалтгүй байна.
Хэрэглэгчийн ангилал бүрээр өртөг зардлыг хуваарилах зарчим хэрэгжихгүй байгаагаас аж ахуйн нэгж, байгууллагын тариф харьцангуй өндөр, ахуйн хэрэглээний тариф доогуур тогтож, өртгийн эсрэг хуваарилалт бий болсон. Инфляцийн түвшин сүүлийн жилүүдэд хурдтай өссөн боловч тарифын индексжүүлэлт бодитой хэрэгжээгүй нь бодит өртөг ба борлуулалтын үнийн зөрүүг улам тэлсэн.
Мөн хэрэглэгчдэд ирэх ачааллыг хөнгөлөх зорилгоор тарифыг барьж тогтоосон хэдий ч үүнээс үүсэх алдагдлыг нөхөх улсын төсвийн тогтмол, ил тод татаасын механизм хэрэгжээгүй нь салбарын өрийн дарамтыг улам нэмэгдүүлжээ. Үүний зэрэгцээ дэд бүтцийн шинэчлэлийн хөрөнгө оруулалтыг нөхөх боломжтой тариф батлахыг зорьдог боловч хөрөнгө оруулалтын бодит хэрэгжилт, нөхөгдсөн эсэхийг явцын дунд хянах, түүнд уялдуулан тарифыг дахин шинэчлэх механизм сул байна. 
Иймд үнэ тарифын зохицуулалтыг бодит өртөг, инфляцийн индексжүүлэлт, өртгийн шударга хуваарилалт, алдагдлыг ил тод татаасаар нөхөх механизмд суурилуулан шинэчлэх нь дулааны салбарын тогтвортой хөгжлийг хангах зайлшгүй нөхцөл юм.
3. Бодлого төлөвлөлт уялдаагүй, нэгдсэн хөгжлийн схем бүрдээгүй
Дулаан хангамжийн найдвартай ажиллагаа алдагдах, өсөн нэмэгдэж буй эрэлтийг бүрэн хангаж чадахгүй байгаа өнөөгийн тулгамдсан асуудлын суурь шалтгаануудын нэг нь бодлого, төлөвлөлтийн тогтворгүй байдал юм. Дулааны салбарын бодлого, төлөвлөлтийн өнөөгийн байдалд хийсэн дүн шинжилгээгээр бодлого боловсруулах, хэрэгжүүлэх үйл явц нь нотолгоо, судалгаанд суурилах зарчим хангалттай хэрэгжихгүй байгааг харуулж байна. Үр дагаврын үнэлгээний дүнгээс үзэхэд салбарын хөгжлийн бодлогын баримт бичгүүд нь бодит дулааны эрэлт, хэрэглээний өсөлт, системийн бодит чадамж, техник технологийн нөхцөлийг иж бүрэн үнэлээгүй, хэт ерөнхий, хийсвэр төлөвлөлтөд тулгуурласан тохиолдлууд түгээмэл байна. Энэ нь бодлого төлөвлөлт нь бодит мэдээлэл, тооцоолол, хувилбарын шинжилгээнд суурилаагүй, улмаар хэрэгжилтийн шатанд бодит үр дүн өгөх боломж хязгаарлагдаж байгааг илтгэнэ.
Түүнчлэн салбарын бодлого, төлөвлөлт нь хүний нөөц, засаглал, менежмент, санхүү, аюулгүй ажиллагаа, хөрөнгө оруулалт зэрэг суурь бүрэлдэхүүн хэсгүүдийг нэгдмэл байдлаар авч үзэхгүй, салангид байдлаар төлөвлөгдөж ирсэн нь бодлогын уялдаа холбоог алдагдуулж байна. Үр дагаврын үнэлгээгээр хөгжлийн бодлогын баримт бичгүүд хоорондоо логикийн зөрчилтэй, хэрэгжилтийн уялдаа сул, хариуцлагын тогтолцоо тодорхой бус байгааг тогтоосон. Ийм нөхцөл байдал нь бодлогын хэрэгжилтийг удирдах, зохион байгуулах, хяналт-шинжилгээ, үнэлгээ хийхэд хүндрэл учруулж, бодлогын зорилт бодит үр дүнд хүрэхгүй байх эрсдэлийг нэмэгдүүлж байна.
Мөн бодлого боловсруулах түвшинд дулаан үйлдвэрлэх шинэ эх үүсвэр байгуулах, дамжуулах болон түгээх сүлжээг өргөтгөх, шинэчлэхэд голчлон анхаарч ирсэн нь салбарын хөгжлийг зөвхөн хөрөнгө оруулалтын хэмжээнд авч үзэх хандлагыг бий болгосон байна. Харин тарифын бодлого, эдийн засгийн зохицуулалт, эрчим хүчний үр ашиг, эрэлт талын удирдлага, үйлчилгээний чанар, хэрэглэгчийн эрх ашгийг хамгаалах зэрэг асуудлууд хоёрдогч түвшинд авч үзэгдэж, бодлогоор хангалттай тусгагдаагүй байна. Энэ нөхцөл байдал нь дулааны салбарын тогтвортой, урт хугацааны хөгжлийн үндсийг сулруулж байна.
Дээр дурдсан шалтгаан, нөхцлүүдийн үр дүнд дулааны салбарт бодлого, төлөвлөлт тогтворгүй, урт хугацааны тодорхой чиг баримжаагүй байдал үүсч, хөрөнгө оруулалтын орчинд тодорхой бус байдал бий болсон байна. Бодлогын ийм тогтворгүй байдал нь хувийн хэвшлийн урт хугацааны хөрөнгө оруулалтын эрсдэлийг нэмэгдүүлж, салбарын хөгжил удаашрах, шинэчлэл хийх боломж хязгаарлагдах нөхцөлийг бүрдүүлж байна.
Иймд дулааны салбарын бодлого, төлөвлөлтийн асуудал нь зөвхөн нэг удаагийн бодлогын баримт бичгийн чанарт бус, бодлого боловсруулах тогтолцоо, арга зүйтэй шууд холбоотой суурь шинжтэй асуудал болох нь энэхүү дүн шинжилгээгээр тодорхойлогдож байна.
4. Өмчлөл, сүлжээнд холбогдох эрхтэй холбоотой
Хувийн хөрөнгөөр шугам сүлжээ барих, тэдгээрт бусад хэрэглэгчийг холбохтой холбоотой түгээх компани болон хэрэглэгчийн түвшинд олон зөрчилтэй асуудлууд үүсч байна. 
Одоогийн хуулийн зохицуулалтаар хэрэглэгч хувийн өмчлөлийн түгээх сүлжээнд холбогдсон тохиолдолд эрчим хүчний төлбөрөө нийтийн түгээх сүлжээнд төлөхөөр заасан. Харин нийтийн сүлжээ нь хувийн сүлжээг ашигласны төлбөр болон үйлчилгээний төлбөрийг хувийн сүлжээ эзэмшигчид төлөх үүрэгтэй байхаар хуульчилсан. Гэвч бодит байдал дээр хувийн сүлжээ эзэмшигчид нийтийн сүлжээнээс үйлчилгээний төлбөр нэхэмжилдэггүй, уг зохицуулалт практикт огт хэрэгждэггүй байна.
Үүний зэрэгцээ хувийн сүлжээ эзэмшигчид анхны хөрөнгө оруулалтыг гаргасан гэх үндэслэлээр тухайн сүлжээнд холбогдсон хэрэглэгчдээс үндэслэлгүй өндөр хэмжээний холболтын болон бусад төлбөр нэхэмжлэх, мөн ашиглалт, засвар үйлчилгээний зардал нэрийдлээр байнга нэмэлт төлбөр шаардах байдал түгээмэл ажиглагдаж байна. Зарим тохиолдолд том чадлын хувийн сүлжээ барих явдлыг бизнесийн үйл ажиллагаа мэтээр үзэж, хэрэглэгчийн эрх ашгийг ноцтой зөрчих нөхцөл байдал үүсч байна.
Хууль тогтоомжийн зохицуулалт болон бодит амьдрал дээр хэрэгжиж буй практикийн хоорондын зөрчилдөөнөөс шалтгаалан сүлжээний төлөвлөлтгүйгээр хувийн өмчлөлийн түгээх сүлжээ олноор бий болж, үүнийг дагасан шударга бус эдийн засгийн механизм бүрэлдэн тогтох, хэрэглэгчдэд ихээхэн хэмжээний санхүүгийн дарамт үүсэх, сүлжээнд холбогдох боломжоор тэгш хангагдах эрх зөрчигдөх зэрэг сөрөг үр дагавар гарч байна.
Мөн хувийн сүлжээ нь мэргэжлийн байгууллага бус, техникийн болон санхүүгийн чадамж хангалтгүй байх нь элбэг тул хэрэглэгчийг чанартай, найдвартай эрчим хүчээр хангах ашиглалт, засвар үйлчилгээ тогтмол, зохих түвшинд хийгдэхгүй байх асуудал гарч байна.
Иймд ямар нөхцөлд хувийн өмчлөлийн шугам, сүлжээ байгуулах, ашиглахыг зөвшөөрөх, мөн нийтийн эзэмшлийн сүлжээний төлөвлөлтийн хүрээнд иргэн, хуулийн этгээд хувийн хөрөнгөөр сүлжээ барьж байгуулсан тохиолдолд эдийн засгийн ямар зохицуулалт, харилцаа, механизмыг хэрэглэх талаар ойлгомжтой, тодорхой зохицуулалтыг бий болгох шаардлагатай байна. Энэхүү зохицуулалт нь оролцогч бүх талын эрх ашгийг тэнцвэртэй хангахын зэрэгцээ шинээр холбогдох иргэн, аж ахуйн нэгжийг үндэслэлгүй үнийн дарамтаас хамгаалах зорилготой байх ёстой.
Олон улсад энэхүү харилцааг холболтын төлбөрийн механизмын хүрээнд зохицуулдаг бөгөөд хэрэглэгчийг сүлжээнд шинээр холбохтой холбоотой техникийн болон санхүүгийн шаардлагуудыг холболтын журамд тодорхой тусгаж, ил тод байдлаар хэрэгжүүлдэг практик түгээмэл байна. Иймд энэхүү зохицуулалтын арга механизмыг судалж, дотоодын эрчим хүчний салбарын онцлогт нийцүүлэн нутагшуулж, хуульчлах зайлшгүй шаардлага бий.
Нөгөө талаар төлөвлөлтгүйгээр хувийн өмчлөлийн түгээх сүлжээ тэлж, өргөжих нь эрчим хүчний системийн аюулгүй, найдвартай ажиллагаанд сөргөөр нөлөөлж, урт хугацааны үр ашигтай төлөвлөлтийн бодлогыг алдагдуулах эрсдэлтэй. Тухайлбал, “УБЦТС” ТӨХК-ийн үйлчлэх хүрээнд байгаа шугам сүлжээний 51 хувь нь гаднын өмчлөлийн сүлжээ байгааг судалгааны дүн харуулж байгаа бөгөөд энэ нөхцөл байдал нь системийн төлөвлөлт, горимын удирдлага, тогтвортой, найдвартай ажиллагаанд сөрөг нөлөө үзүүлж байгааг салбарын мэргэжилтнүүд онцолж байна.
5. Дулаан хангамжийн системийн ангилал, тусгай зөвшөөрлийн шаардлага
Монгол Улсын дулаан хангамжийн салбарын эрх зүйн зохицуулалт нь дулаан хангамжийн системийн хэмжээ, цар хүрээ, үүрэг зориулалтаар ангилал үүсгэдэггүй, улмаар өөрийн хэрэгцээнд зориулсан, жижиг оврын, бие даасан эх үүсвэрүүдэд хүртэл төвлөрсөн системтэй адил шаардлага тавигдах нөхцөлийг бий болгож байна.
Эрчим хүчний тухай хуулийн 12.2-т 5 МВт-аас дээш хүчин чадалтай эх үүсвэр барих тусгай зөвшөөрлийг Эрчим хүчний яамны зөвшөөрлөөр Зохицуулах хороо олгохоор заасан нь бодлого төлөвлөлтийн түвшинд хэрэгцээт хүчин чадлыг шинжлэх ухааны үндэслэлтэй тогтоох зорилготой байсан гэж үзэж болно. Гэвч бодит байдал дээр эрчим хүчний бодит эрэлт, системийн чадварт суурилаагүйгээр, техник-эдийн засгийн хувьд “боломжтой” гэсэн бүх төслүүдэд тусгай зөвшөөрөл олгож, худалдан авах гэрээ байгуулж ирсэн нь бодлогын зорилго алдагдсан байдлыг харуулж байна.
Нөгөө талаас, хуулийн 12.5-д зөвхөн өөрийн хэрэгцээг хангах зорилгоор 1.5 МВт хүртэл хүчин чадалтай эх үүсвэр барихад тусгай зөвшөөрөл авахгүй гэж заасан боловч 1.5 МВт гэсэн босго ямар үндэслэл, тооцооллоор тогтоогдсон нь тодорхой бус байна. Сүүлийн 20 гаруй жилд аж үйлдвэр, үйлчилгээний салбар тэлж, дулаан, цахилгааны томоохон хэрэглэгчид бий болсон өнөөгийн нөхцөлд уг босго нь эдийн засгийн бодит хөгжилтэй нийцэхээ больсон гэж дүгнэж болно.
Үүний зэрэгцээ, эрчим хүчний систем нийтэд нь чадлын дутагдалтай, шинэ эх үүсвэрийн барилгажилт удааширсан, найдвартай ажиллагааны эрсдэл өндөр түвшинд хүрсэн байдал ажиглагдаж байна. Хууль хэрэгжсэн 20 гаруй жилийн хугацаанд системд дорвитой хэмжээний шинэ суурь хүчин чадал нэмэгдээгүй нь төлөвлөлт–тусгай зөвшөөрлийн зохицуулалт бодит нөхцөлтэй уялдаагүй байгаатай тодорхой хэмжээнд холбоотой гэж үзэх үндэслэлтэй.
Иймд дулаан хангамжийн салбарт төвлөрсөн, хэсэгчилсэн, бие даасан системийг ялган ангилж, тэдгээрт ялгаатай зохицуулалт, шаардлага, хяналтын түвшин тогтоох нь асуудлын мөн чанарыг шийдвэрлэх суурь нөхцөл болж байна.
6. Тоолуур, тоолуурын систем хангалтгүй
Дулаан хангамжийн салбарт орлого цуглуулалт сул, дулааны үр ашиг, хэмнэлтийн бодлого хангалтгүй хэрэгжиж байгаа нь дулааны хэрэглээг бодитоор хэмжих тоолуурын хамрах хүрээ маш бага байгаатай холбоотой.
Одоогийн байдлаар Улаанбаатар хотын төвлөрсөн дулаан хангамжийн системд ойролцоогоор 310 мянган айл өрх хамрагдаж байгаа боловч үүнээс 1 хувьд ч хүрэхгүй хэрэглэгч дулааны төлбөрөө бодит хэрэглээнд суурилсан тоолуураар тооцон төлж байна. Үлдсэн хэрэглэгчид дулааны төлбөрийг норм, талбай, дундаж зарцуулалтад суурилан төлдөг тул төлбөр–хэрэглээний уялдаа сул, хэрэглэгчийн сэтгэл ханамж доогуур байна.
7. Сэргээгдэх эрчим хүч, дулааны үр ашиг
Монгол Улсын дулаан хангамжийн систем нь нүүрсэнд суурилсан, өндөр температурын горимоор ажилладаг, дулааны алдагдал ихтэй хэвээр байна. Үр дагаврын үнэлгээнээс харахад дулаан үйлдвэрлэл, дамжуулалт, хэрэглээний шат бүрт эрчим хүчний үр ашиг сул, дулааны хоёрдогч нөөц, сэргээгдэх эх үүсвэрийг ашиглах боломж хангалттай нээгдээгүй байна.
Сэргээгдэх эрчим хүчний тухай хууль, Эрчим хүч хэмнэлтийн тухай хуульд сэргээгдэх эх үүсвэр, эрчим хүчний үр ашгийг дэмжих зорилтууд тусгагдсан боловч эдгээр нь дулаан хангамжийн салбарт системтэйгээр хэрэгжих эрх зүйн нарийвчилсан зохицуулалт дутмаг байна. Үүний улмаас дулааны сүлжээний буцах ус, үйлдвэрийн илүүдэл дулаан, дулаан хадгалах технологи, дулааны насос зэрэг шийдлүүд бодит хэрэглээнд өргөн нэвтрээгүй байна.
Мөн барилгын дулаан алдагдлыг бууруулах, эрчим хүчний гэрчилгээжүүлэлт, дулааны үр ашиггүй барилгыг төвлөрсөн дулаанд холбохгүй байх зэрэг зохицуулалт салбарын бодлого, дулаан хангамжийн шийдвэртэй уялдаагүй байгаагаас системийн нийт үр ашигт сөргөөр нөлөөлж байна.
8. Мэдээллийн ил тод байдал
Мэдээллийн ил тод, нэгдмэл байдал хангалтгүй байгаа асуудлын суурь шалтгаан нь эрчим хүчний салбарт мэдээллийг бодлого, төлөвлөлт, зохицуулалтын стратегийн нөөц бус, тайлагналын хэрэгсэл гэж үзэх институцийн хандлага тогтсон явдал юм. Эрчим хүчний тухай хуульд мэдээлэл цуглуулах, гаргуулах чиг үүргийг тодорхой заасан боловч мэдээллийг бодлого боловсруулах, урт хугацааны төлөвлөлт, хяналт-шинжилгээ, үнэлгээнд ашиглах нэгдсэн тогтолцоо, арга зүй бүрдээгүй байна.
Энэхүү хандлагаас үүдэн байгууллага хоорондын мэдээлэл солилцох албан ёсны, стандартчилагдсан цахим систем бүрдээгүй бөгөөд өгөгдөл нь салангид, формат, ангилал, давтамжийн хувьд уялдаагүй байна. Олон байгууллага, тусгай зөвшөөрөл эзэмшигчид мэдээллийн харилцаанд оролцож байгаа боловч тэдгээрийг нэгтгэх, баталгаажуулах, ашиглах институцийн зохион байгуулалт сул хэвээр байна.
Мөн ил тод болон нууц мэдээллийн ялгамжтай зохицуулалт тодорхойгүйгээс “төрийн нууц” гэсэн үндэслэлийг хэт өргөн хэрэглэж, салбарын суурь мэдээллийг олон нийт, зах зээлийн оролцогчдод хааж ирсэн нь мэдээллийн хүртээмжийг хязгаарлаж байна. Үүний зэрэгцээ ухаалаг тоолуур, автоматжуулсан системээс их хэмжээний өгөгдөл цугларч байгаа боловч түүнийг боловсруулах, шинжлэх, бодлого төлөвлөлтөд ашиглах чадавх, дэд бүтэц хангалтгүй байна.
ХОЁР. АСУУДЛЫГ ШИЙДВЭРЛЭХ ЗОРИЛГЫГ ТОДОРХОЙЛСОН БАЙДАЛ
Шийдвэрлэх зорилгын тухайд өмнөх шатанд хийсэн дүгнэлтэд үндэслэн дараах шийдвэрлэх зорилгыг тодорхойлж байна. 
Зорилго: “Дулааны эрчим хүчний тухай хуулийг боловсруулж, Эрчим хүчний тухай хууль, Эрчим хүчний хэмнэлтийн тухай хууль, Сэргээгдэх эрчим хүчний тухай хууль, Зөрчлийн тухай хууль, Төрийн албаны тухай хууль болон холбогдох бусад хуулиудад нэмэлт, өөрчлөлт оруулах замаар дулаан хангамжийн системийг найдвартай, аюулгүй, үр ашигтай, байгаль орчинд ээлтэй байдлаар хөгжүүлж, иргэний эрүүл, аюулгүй орчинд амьдрах эрхийн баталгааг хангах”. 

Дээрх зорилгын хүрээнд Монгол Улсад дулаан хангамжийн салбарыг зохицуулах эрх зүйн үндсийг тогтоож, дулааны эрчим хүчийг үйлдвэрлэх, дамжуулах, түгээх, хангах, хэрэглэх зэрэг оролцогч талуудын эрх үүргийг тодорхойлох, дулаан хангамжийн системийн найдвартай, аюулгүй, үр ашигтай байдлыг хангах, түүнд тавих хяналтын тогтолцоог бий болгох замаар шийдвэрлэх боломжтой, Дулаан хангамжийн тухай хуулийн төслийг боловсруулж, Эрчим хүчний тухай хууль, Сэргээгдэх эрчим хүчний тухай хууль, Эрчим хүчний хэмнэлтийн тухай хууль, Зөвшөөрлийн тухай хууль, Төрийн албаны тухай хууль болон холбогдох бусад хуулиудад нэмэлт, өөрчлөлт оруулах тухай хуулийг боловсруулах хууль, эрх зүйн шаардлага бий эсэх гэсэн зорилтуудыг томьёолсон болно.

“Хууль тогтоомжийн хэрэгцээ, шаардлагыг урьдчилан тандан судлах аргачлал”-ын 5.1-т заасан зохицуулалтын хувилбаруудын дагуу асуудлыг зохицуулах хувилбарыг тогтоож, эерэг болон сөрөг талыг харьцуулан дараах хүснэгтэнд харуулав.

	Хувилбар
	Зорилгод хүрэх байдал
	Зардал, үр өгөөжийн харьцаа
	Үр дүн

	“Тэг” хувилбар
	Дулаан хангамжийн харилцааг зохицуулж буй хуулийн хэрэгжилт хангалтгүй, өнөөгийн тулгамдаж буй байдал хэвээр үргэлжлэх тул зорилгод хүрэх боломжгүй.
	Нэмэлт зардал гарахгүй ч сөрөг үр дагавар улам бүр нэмэгдэнэ.
	Сөрөг үр дүнтэй байна.

	Хэвлэл мэдээлэл болон бусад арга хэрэгслээр дамжуулан олон нийтийг соён гэгээрүүлэх
	Тус хувилбарыг хэрэгжүүлснээр асуудлууд шийдвэрлэгдэхгүй хэвээр үргэлжлэх тул зорилгод хүрэх боломжгүй.
	Тодорхой хэмжээнд зардал гарах бөгөөд асуудлыг шийдвэрлэхгүй тул сөрөг үр дагавар үргэлжилнэ.
	Сөрөг үр дүнтэй байна.

	Зах зээлийн механизмаар дамжуулан төрөөс зохицуулалт хийх
	Дулаан хангамж нь зүй ёсны монополь шинжтэй, өрсөлдөөн бүрэн үүсэх боломж хязгаарлагдмал тул дан зах зээлийн механизмаар тулгамдсан асуудлыг шийдвэрлэх боломжгүй.
	Тодорхой хэмжээнд зардал гарах бөгөөд асуудлыг шийдвэрлэхгүй тул сөрөг үр дагавар хэвээр үргэлжилнэ.
	Сөрөг үр дүнтэй байна.

	Төрөөс санхүүгийн интервенц хийх
	Одоо тулгамдаж буй асуудлуудыг төрөөс шууд мөнгөн хэлбэрийн санхүүжилт үзүүлэх замаар шийдвэрлэхэд тохиромжгүй тул тус хувилбар зорилгод хүрч чадахгүй байна.
	Төрөөс зардал гарах бөгөөд асуудлыг бүрэн шийдвэрлэхгүй тул сөрөг үр дагавар хэвээр үргэлжилнэ.
	Сөрөг үр дүнтэй байна.

	Төрийн бус байгууллага, хувийн хэвшлээр тодорхой чиг үүргийг гүйцэтгүүлэх
	Дулаан хангамж нь зүй ёсны монополь шинжтэй, нэгдсэн бодлого, зохицуулалт шаарддаг салбар тул эрх зүйн орчин тодорхойгүй нөхцөлд чиг үүргийг шилжүүлэх нь асуудлыг бүрэн шийдвэрлэхгүй.
	Төрөөс зардал гарах бөгөөд асуудлыг шийдвэрлэхгүй тул сөрөг үр дагавар хэвээр үргэлжилнэ.
	Сөрөг үр дүнтэй байна.

	Захиргааны шийдвэр гаргах
	Хуулиар зохицуулагдаагүй харилцааг зөвхөн захиргааны шийдвэрээр бүрэн зохицуулах боломжгүй. Зарим асуудлыг хэсэгчлэн шийднэ.
	Шууд зардал харьцангуй бага, асуудлыг үүсгэж байгаа зарим шалтгааныг арилгах боломжтой боловч тулгарч буй бэрхшээлийг бүрэн шийдвэрлэхгүй тул сөрөг үр дагавар хэвээр үргэлжилнэ.
	Сөрөг үр дүнтэй байна.

	Хууль тогтоомжийн төсөл боловсруулах
	Дулааны эрчим хүчний тухай бие даасан хууль болон холбогдох хуулиудын уялдаа өөрчлөлтөөр асуудлыг иж бүрэн шийдвэрлэх боломжтой.
	Дулаан хангамжийн харилцаанд оролцож буй төрийн байгууллагуудад шинээр нэгж үүсэх, орон тоо нэмэх шаардлага үүсэхгүй тул улсын төсвөөс нэмэлт зардал гарахгүй. Тогтолцооны шинэчлэл (мэдээлэл, тоолуур, хяналт) шаардах ч урт хугацаанд үр өгөөж өндөр, тогтвортой.
	Үр дүн эерэг байна.


Тэг хувилбар буюу шинээр зохицуулалт хийхээс татгалзах, хэвлэл мэдээллийн хэрэгслээр ухуулга, сурталчилгаа хийх, зах зээлийн эдийн засгийн хэрэгслүүдийг ашиглан төрөөс зохицуулалт хийх, төрөөс санхүүгийн интервенц хийх замаар тухайн асуудлыг үүсгэж байгаа гол шалтгааныг шийдвэрлэж, дэвшүүлсэн зорилгод хүрэх боломжгүй. 
Дээрхээс дүгнэвэл асуудлын мөн чанар, цар хүрээ болон нийгмийн хэрэгцээ шаардлагад нийцүүлэн “Дулааны эрчим хүчний тухай хуулийг боловсруулж, Эрчим хүчний тухай хууль, Эрчим хүчний хэмнэлтийн тухай хууль, Сэргээгдэх эрчим хүчний тухай хууль, Зөрчлийн тухай хууль, Төрийн албаны тухай хууль болон холбогдох бусад хуулиудад нэмэлт, өөрчлөлт оруулах замаар дулаан хангамжийн салбарыг зохицуулах эрх зүйн үндсийг тогтоож, дулааны эрчим хүчийг үйлдвэрлэх, дамжуулах, түгээх, хангах, хэрэглэх зэрэг оролцогч талуудын эрх үүргийг тодорхойлох, дулаан хангамжийн системийн найдвартай, аюулгүй, үр ашигтай байдлыг хангах, түүнд тавих хяналтын тогтолцоог бий болгох” гэсэн зорилтод хүрэхийн тулд одоо байгаа тогтолцооны хүрээнд хуулийн төслийг боловсруулж, батлах нь зүйтэй гэж үзлээ. 
Үүнээс гадна захиргааны шийдвэр гаргах ажиллагаа нь зарим нэг зорилтыг хангах боломжтой боловч тулгамдаж буй асуудлыг бүрэн шийдвэрлэх боломжгүй бөгөөд үр дүн муутай болох нь харагдаж байна. Иймд “Дулааны эрчим хүчний тухай хуулийг боловсруулж, Эрчим хүчний тухай хууль, Эрчим хүчний хэмнэлтийн тухай хууль, Сэргээгдэх эрчим хүчний тухай хууль, Зөрчлийн тухай хууль, Төрийн албаны тухай хууль болон холбогдох бусад хуулиудад нэмэлт, өөрчлөлт оруулах замаар дулаан хангамжийн салбарыг зохицуулах эрх зүйн үндсийг тогтоож, дулааны эрчим хүчийг үйлдвэрлэх, дамжуулах, түгээх, хангах, хэрэглэх зэрэг оролцогч талуудын эрх үүргийг тодорхойлох, дулаан хангамжийн системийн найдвартай, аюулгүй, үр ашигтай байдлыг хангах, түүнд тавих хяналтын тогтолцоог бий болгох” зорилгын хүрээнд дараах хувилбаруудыг дэвшүүлж байна. 
Хувилбар 1. Дулааны эрчим хүчний тухай хуулийг боловсруулж, Эрчим хүчний тухай хууль, Эрчим хүчний хэмнэлтийн тухай хууль, Сэргээгдэх эрчим хүчний тухай хууль, Зөрчлийн тухай хууль, Төрийн албаны тухай хууль болон холбогдох бусад хуулиудад нэмэлт, өөрчлөлт оруулах. 
Хувилбар 2. Дулаан хангамжийн харилцаанд тулгамдаж буй асуудлыг захиргааны шийдвэр буюу захиргааны хэм хэмжээний акт гаргах замаар зохицуулах. 
Дээрх хоёр хувилбар нь судалгаагаар дэвшүүлсэн зорилгод тодорхой хэмжээгээр хүрэх боломжтой гэж үзэж тус хоёр хувилбарын үр нөлөөг зорилгод хүрэх байдал болон зардал, үр өгөөжийн харьцаагаар харьцуулан авч үзье. 
Хувилбар 1. Томьёолол “Дулааны эрчим хүчний тухай хуулийг боловсруулж, Эрчим хүчний тухай хууль, Эрчим хүчний хэмнэлтийн тухай хууль, Сэргээгдэх эрчим хүчний тухай хууль, Зөрчлийн тухай хууль, Төрийн албаны тухай хууль болон холбогдох бусад хуулиудад нэмэлт, өөрчлөлт оруулах замаар дулаан хангамжийн салбарыг зохицуулах эрх зүйн үндсийг тогтоож, дулааны эрчим хүчийг үйлдвэрлэх, дамжуулах, түгээх, хангах, хэрэглэх зэрэг оролцогч талуудын эрх үүргийг тодорхойлох, дулаан хангамжийн системийн найдвартай, аюулгүй, үр ашигтай байдлыг хангах, түүнд тавих хяналтын тогтолцоог бий болгох” 
Зорилгод хүрэх байдал: Асуудлыг шийдвэрлэх зорилт нь дулаан хангамжийн салбарыг зохицуулах эрх зүйн үндсийг тогтоож, дулааны эрчим хүчийг үйлдвэрлэх, дамжуулах, түгээх, хангах, хэрэглэх зэрэг оролцогч талуудын эрх үүргийг тодорхойлох, дулаан хангамжийн системийн найдвартай, аюулгүй, үр ашигтай байдлыг хангах, түүнд тавих хяналтын тогтолцоог бий болгох нөхцөл байдлыг Дулааны эрчим хүчний тухай хуулийг боловсруулж, Эрчим хүчний тухай хууль, Эрчим хүчний хэмнэлтийн тухай хууль, Сэргээгдэх эрчим хүчний тухай хууль, Зөрчлийн тухай хууль, Төрийн албаны тухай хууль болон холбогдох бусад хуулиудад нэмэлт, өөрчлөлт оруулах замаар арилгах явдал юм. Хувилбар 1-ийн хувьд хуулийг боловсруулж, батлах замаар зорилгод бүрэн хүрэх боломжтой хувилбар гэж үзэж байна. Учир нь тулгарч буй асуудлыг зохицуулах нь дараах ач холбогдолтой байна:
1. Дулаан хангамжийн системд оролцогч талуудын эрх ба үүргийг нарийвчлан тодорхойлсноор дулааны эрчим хүчний тасралтгүй, найдвартай, үр ашигтай, байгаль орчинд ээлтэй байдлаар хөгжүүлэхэд дулаан хангамжийн байгууллагууд болон хэрэглэгчийн оролцоо, хувь нэмэр, үүрэг хариуцлагын хүрээ, зааг ялгааг тодорхой болгоно; 
2. Дулаан хангамжийн салбарт төрөөс баримталж буй бодлогыг хэрэгжүүлэх суурь нөхцөл бүрдэж, төрөөс үзүүлэх дэмжлэгийн төрлийг тодорхой болгоно. Ингэснээр улс, орон нутгийн хэмжээнд дулаан хангамжийн бодлогыг үр дүнтэй тодорхойлон хэрэгжүүлж, үр дүнд нь иргэд найдвартай дулаан хангамжийг зохистой үнээр худалдан авч, дулааны салбарын тэнцвэртэй, тогтвортой байдлыг бэхжүүлснээр үндэсний аюулгүй байдлыг хангах чухал нөлөө үзүүлнэ; 
3. Эрчим хүч гэдэг өргөн хүрээтэй ойлголтыг цахилгаан эрчим хүч, дулааны эрчим хүч, сэргээгдэх эрчим хүч, эрчим хүчний хэмнэлт, хийн хангамж зэрэг асуудлуудаар нарийвчилсан зохицуулж, дулааны эрчим хүчээр хангах системийн төрлийг тодорхойлж, түүнд оролцогчдын эрх, үүргийг тодорхойлсон нарийвчлан зохицуулна.
Зардал, үр өгөөжийн харьцаа: Дулааны эрчим хүчний тухай хууль баталж, Эрчим хүчний тухай хууль, Эрчим хүчний хэмнэлтийн тухай хууль, Сэргээгдэх эрчим хүчний тухай хууль, Зөрчлийн тухай хууль, Төрийн албаны тухай хууль болон холбогдох бусад хуулиудад нэмэлт, өөрчлөлт оруулах тохиолдолд Монгол Улсын дулаан хангамжид хөрөнгө оруулалт хийх сонирхолтой хөрөнгө оруулагчдын тоо нэмэгдэх, эрх зүйн орчны тодорхой байдал сайжрах, хөрөнгө оруулалтын эрсдэл буурах, салбарын санхүүгийн тогтвортой байдал бэхжих, дэвшилтэт технологи, инновац нэвтрэх нөхцөл бүрдэх, улмаар эдийн засгийг сэргээх, тэлэх ач ач холбогдолтой байна. Харин зардлын хувьд дулаан хангамжийн харилцаанд оролцож буй төрийн байгууллагуудад шинээр нэгж үүсэх, орон тоо нэмэх шаардлага үүсэхгүй тул улсын төсвөөс нэмэлт зардал гарахааргүй байна. 
Иймд хуулийн төсөл батлагдсан гарснаар Монгол Улсын эдийн засагт эерэг нөлөөлөл үзүүлэх ба нэмэлт зардал гарахааргүй байгаа тул зардал, үр өгөөжийн харьцааны хувьд Хууль тогтоомжийн төсөл боловсруулах хувилбар нь илүү өгөөжтэй байна. 
Хувилбар 2. Томьёолол “Дулаан хангамжийн харилцаанд тулгамдаж буй асуудлыг захиргааны шийдвэр буюу захиргааны хэм хэмжээний акт гаргах замаар зохицуулах.” 
Зорилгод хүрэх байдал: Энэхүү хувилбарын хувьд өмнөх хувилбартай харьцуулбал захиргааны шийдвэр буюу захиргааны акт, захиргааны хэм хэмжээний акт гаргах замаар тулгарч буй зарим саад бэрхшээлийг зохицуулах гэдгээрээ ялгаатай байна. 
Захиргааны акт гэдэг нь Захиргааны ерөнхий хуульд заасны дагуу захиргааны байгууллагаас тодорхой нэг тохиолдлыг зохицуулахаар нийтийн эрх зүйн хүрээнд гадагш чиглэсэн, эрх зүйн шууд үр дагавар бий болгосон амаар, бичгээр гаргасан захирамжилсан шийдвэр болон үйл ажиллагааг ойлгодог. Захиргааны актаар дулаан хангамжийн харилцаанд оролцогчдод тулгарч буй тодорхой нэг тохиолдлыг буюу явцуу хүрээнд шийдвэрлэх боломжтой. Харин захиргааны хэм хэмжээний тухайд заавал нийтээр дагаж мөрдөгддөг хэм хэмжээ байх хэдий ч хуулиар эрх олгогдсон хүрээнд л тулгарч буй асуудлыг шийдвэрлэх боломжтой. Бидэнд тулгарч буй асуудлын хүрээнд хууль эрх зүйн тодорхой бус бөгөөд зорилгодоо хүрч чадаагүй, зарим зохицуулалт тусгагдаагүй зэрэг нөхцөл байдал хамаарч байгаа болно. Иймд захиргааны шийдвэр буюу захиргааны акт, захиргааны хэм хэмжээний акт гаргах замаар асуудлыг бүрэн шийдвэрлэх боломжгүй үлдэх сул талтай байна. 
Зардал, үр өгөөжийн харьцаа: Зардлын хувьд өмнөх хувилбартай адил хэдий ч өмнө дурдсанаар үр, өгөөж муутай байна. Хууль тогтоомжийн төсөл боловсруулах хувилбар нь бага зардлаар өндөр үр дүнд хүрэхээр байна. 

Хууль тогтоомжийн төсөл боловсруулах хувилбарын үр нөлөөг Аргачлалын 6-д заасны дагуу тандан судлалаа.
1. Хүний эрхэд үзүүлэх үр нөлөө
Хуулийн төсөл батлагдсанаар иргэний эрүүл, аюулгүй орчинд амьдрах эрхийг бодитой хангах институцийн тогтолцоо бүрдэнэ. Дулаан хангамжийн найдвартай, тасралтгүй, аюулгүй байдлыг хуульчилснаар амь нас, эрүүл мэндэд учирч болзошгүй эрсдэл буурна.
Мөн тоолуурт суурилсан төлбөрийн тогтолцоо, ил тод тарифын аргачлал нэвтрүүлснээр хэрэглэгчийн шударга үйлчилгээ авах эрх баталгаажиж, ялгаварлан гадуурхахгүй, тэгш хүртээмжтэй үйлчилгээний зарчим хангагдана.

Үзүүлэх үр	Холбогдох асуулт	Хариулт	Тайлбар
1.Хүний эрхийн суурь зарчмуудад нийцэж байгаа эсэх	1.1.Ялгаварлан гадуурхахгүй ба тэгш байх
	1.1.1.Ялгаварлан гадуурхахыг хориглох эсэх	Тийм	Үгүй	Аливаа этгээдэд давуу эрх, давуу байдал олгохыг хориглож, үйл ажиллагаанд оролцогчдод ил тод, эрх тэгш шалгуур, нөхцөлийг тогтооно.
	 1.1.2.Ялгаварлан гадуурхсан буюу аль нэг бүлэгт давуу байдал үүсгэх эсэх	Тийм	Үгүй	Давуу байдал олгох бус, ил тод, эрх тэгш байдлын шалгуур тогтооно.
	 1.1.3.Тодорхой эмзэг бүлгийн нөхцөл байдлыг сайжруулах зорилгоор авч хэрэгжүүлэх арга хэмжээ бол олон улсын болон үндэсний хууль тогтоомжид заасан хүний эрхийн хэм хэмжээтэй нийцэж байгаа эсэх	Тийм	Үгүй	Тарифын зохицуулалт, татаасын механизм нь олон улсын болон үндэсний хууль тогтоомжид заасан хүний эрхийн хэм хэмжээтэй нийцнэ.
	1.2.Оролцоог хангах	 
	1.2.1.Зохицуулалтын хувилбарыг сонгохдоо оролцоог хангасан эсэх, ялангуяа эмзэг бүлэг, цөөнхийн оролцох боломжийг бүрдүүлсэн эсэх	Тийм	Үгүй	Төрөөс хүний эрх, эрх чөлөөг хангахуйц эдийн засаг, нийгэм, хууль зүйн болон бусад баталгааг хангах нөхцөлийг нэмэгдүүлэхэд дэмжсэн зохицуулалт хийнэ.
	1.2.2.Зохицуулалтыг бий болгосноор эрх, хууль ёсны ашиг сонирхол нь хөндөгдөж байгаа, эсхүл хөндөгдөж болзошгүй иргэдийг тодорхойлсон эсэх	Тийм	Үгүй	Төрөөс хүний эрх, эрх чөлөөг хангахуйц эдийн засаг, нийгэм, хууль зүйн болон бусад баталгааг хангах нөхцөлийг нэмэгдүүлэхэд дэмжсэн зохицуулалт хийнэ.
	1.3.Хууль дээдлэх зарчим ба сайн	 
	1.3.1.Зохицуулалтыг бий болгосноор хүний эрхийг хөхиүлэн дэмжих, хангах, хамгаалах явцад ахиц дэвшил гарах эсэх	Тийм	Үгүй	Төрөөс хүний эрх, эрх чөлөөг хангахуйц эдийн засаг, нийгэм, хууль зүйн болон бусад баталгааг хангах нөхцөлийг нэмэгдүүлэхэд дэмжсэн зохицуулалт хийнэ.
	1.3.2.Зохицуулалтын хувилбар нь хүний эрхийн Монгол Улсын олон улсын гэрээ, хүний эрхийг хамгаалах механизмийн талаар НҮБ-аас өгсөн зөвлөмжид нийцэж байгаа эсэх	Тийм	Үгүй	Тийм зохицуулалт хийгдэхгүй. 
	1.3.3.Хүний эрхийг зөрчигчдөд хүлээлгэх хариуцлагыг тусгах эсэх	 Тийм	 Үгүй	Тийм зохицуулалт хийгдэхгүй. 
2.Хүний эрхийг	2.1.Зохицуулалт нь хүний эрхийг хязгаарлах тохиолдолд энэ нь хууль ёсны ашиг сонирхолд нийцсэн эсэх	 Тийм	 Үгүй	Хязгаарлалт нь нийтийн аюулгүй байдал, тогтвортой байдлыг хангах зорилготой.
	2.2.Хязгаарлалт тогтоох нь зайлшгүй эсэх	 Тийм	 Үгүй	Зүй ёсны монополь салбарт зайлшгүй шаардлагатай.
3.Эрх агуулагч	 3.1.Зохицуулалтын хувилбарт хамаарах бүлгүүд буюу эрх агуулагчдыг тодорхойлсон эсэх	 Тийм	 Үгүй	
	3.2.Эрх агуулагчдыг эмзэг байдлаар нь ялгаж тодорхойлсон эсэх	 Тийм	 Үгүй	Эрх зүйн зохицуулалт нь холбогдох бүлэг, эрх агуулагчдад эрх тэгш үйлчлэх тул тусгайлсан зохицуулалт шаардлагагүй. 
	3.3.Зохицуулалтын хувилбар нь энэхүү эмзэг бүлгийн нөхцөл байдлыг харгалзан үзэж, тэдний эмзэг байдлыг дээрдүүлэхэд чиглэсэн эсэх	 Тийм	 Үгүй	Тусгайлсан зохицуулалт шаардлагагүй.
	3.4.Эрх агуулагчдын, ялангуяа эмзэг бүлгийн ялгаатай хэрэгцээг тооцсон мэдрэмжтэй зохицуулалтыг тусгах эсэх (хөгжлийн бэрхшээлтэй, үндэстний цөөнх, хэлний цөөнх, гагцхүү эдгээрээр хязгаарлахгүй)	 Тийм	 Үгүй	Тусгайлсан зохицуулалт шаардлагагүй.
4.Үүрэг хүлээгч	4.1.Үүрэг хүлээгчдийг тодорхойлсон эсэх	 Тийм	 Үгүй	
5.Жендэрийн	5.1.Жендэрийн үзэл баримтлалыг тусгасан эсэх	 Тийм	 Үгүй	Ялгаатай тусгах зохицуулалт байхгүй.
	5.2.Эрэгтэй, эмэгтэй хүний тэгш эрх, тэгш боломж, тэгш хандлагын баталгааг бүрдүүлэх эсэх	 Тийм	 Үгүй	Ялгаатай тусгах зохицуулалт байхгүй.

 
2. Эдийн засагт үзүүлэх үр нөлөө
Салбарын бие даасан хуультай болсноор хөрөнгө оруулалтын орчин тодорхой болж, хувийн хэвшлийн оролцоо нэмэгдэх нөхцөл бүрдэнэ. Төвлөрсөн болон тархмал эх үүсгүүрийг бодлогоор дэмжих нь өрсөлдөх бус, үр ашигт суурилсан зохицуулалт бий болгож, урт хугацаанд дулааны нэгж өртгийг бууруулах боломжтой.
Зохицуулалтын дансны бүртгэл, аудитын тогтолцоо нэвтрүүлснээр тариф бодит өртөгт суурилж, салбарын санхүүгийн сахилга бат, ил тод байдал сайжирна. Богино хугацаанд тарифын дарамт нэмэгдэх эрсдэл байж болох ч дунд, урт хугацаанд тогтвортой, тэнцвэртэй санхүүгийн тогтолцоо бүрдэнэ.

Үзүүлэх үр нөлөө	 Холбогдох асуултууд	Хариулт	Тайлбар
1.Дэлхийн зах зээл дээр өрсөлдөх чадвар	1.1.Дотоодын аж ахуйн нэгж болон гадаадын хөрөнгө оруулалттай аж ахуйн нэгж хоорондын өрсөлдөөнд нөлөө үзүүлэх эсэх	Тийм	Үгүй	Ил тод дүрэм нь шударга орчныг бүрдүүлнэ.
				
	1.2.Хил дамнасан хөрөнгө оруулалтын шилжилт хөдөлгөөнд нөлөө үзүүлэх эсэх (эдийн засгийн байршил өөрчлөгдөхийг оролцуулан)	Тийм	Үгүй	Эрх зүйн тогтвортой байдал сайжирна.
	1.3.Дэлхийн зах зээл дээрх таагүй нөлөөллийг монголын зах зээлд орж ирэхээс хамгаалахад нөлөөлж чадах эсэх	Тийм	Үгүй	Зохицуулалттай тариф.
2.Дотоодын зах зээлийн өрсөлдөх чадвар болон тогтвортой байдал	2.1.Хэрэглэгчдийн шийдвэр гаргах боломжийг бууруулах эсэх	Тийм	Үгүй	Ямар нэгэн сөрөг нөлөөлөлгүй. 
	2.2.Хязгаарлагдмал өрсөлдөөний улмаас үнийн хөөрөгдлийг бий болгох эсэх	Тийм	Үгүй	Ил тод тарифын зохицуулалтаар шийднэ.
	2.3.Зах зээлд шинээр орж ирж байгаа аж ахуйн нэгжид бэрхшээл, хүндрэл бий болгох эсэх	Тийм	Үгүй	Хүндрэл бэрхшээлийг бууруулна. 
	2.4.Зах зээлд шинээр монополийг бий болгох эсэх	Тийм	Үгүй	Салбар зүй ёсны монополь шинжтэй.
3.Аж ахуйн нэгжийн үйлдвэрлэлийн болон захиргааны зардал	3.1.Зохицуулалтын хувилбарыг хэрэгжүүлснээр аж ахуйн нэгжид шинээр зардал үүсэх эсэх	Тийм	Үгүй	Тоолууржуулалт, тайлагнах шаардлага хэрэгжүүлэхтэй холбоотой богино хугацаанд нэмэлт зардал үүсэх боловч урт хугацаанд үр ашиг нэмэгдэнэ.
	3.2.Санхүүжилтийн эх үүсвэр олж авахад нөлөө үзүүлэх эсэх	Тийм	Үгүй	Эерэг нөлөөлөл үзүүлнэ. 
	3.3.Зах зээлээс тодорхой бараа бүтээгдэхүүнийг худалдан авахад хүргэх эсэх	Тийм	Үгүй	Ямар нэгэн сөрөг нөлөө байхгүй.
	3.4.Бараа бүтээгдэхүүний борлуулалтад ямар нэг хязгаарлалт, эсхүл хориг тавих эсэх	Тийм	Үгүй	Ямар нэгэн сөрөг нөлөө байхгүй.
	3.5.Аж ахуйн нэгжийг үйл ажиллагаагаа зогсооход хүргэх эсэх	Тийм	Үгүй	Ямар нэгэн сөрөг нөлөө байхгүй.
4.Мэдээлэх үүргийн улмаас үүсч байгаа захиргааны зардлын ачаалал	4.1.Хуулийн этгээдэд захиргааны шинж чанартай нэмэлт зардал (Тухайлбал, мэдээлэх, тайлан гаргах г.м) бий болгох эсэх	Тийм	Үгүй	Ямар нэгэн сөрөг нөлөө байхгүй. Одоогийн	зохицуулалтыг сайжруулж, тодорхой болгож, зардлыг бууруулна.
5.Өмчлөх эрх	5.1.Өмчлөх эрхийг (үл хөдлөх, хөдлөх эд хөрөнгө, эдийн бус баялаг зэргийг) хөндсөн зохицуулалт бий болох эсэх	Тийм	Үгүй	Өмчлөх эрхийг баталгаажуулна.
	5.2.Өмчлөх эрх олж авах, шилжүүлэх болон хэрэгжүүлэхэд хязгаарлалт бий болгох эсэх	Тийм	Үгүй	Ямар нэгэн сөрөг нөлөө байхгүй.
	5.3.Оюуны өмчийн (патент, барааны тэмдэг, зохиогчийн эрх зэрэг) эрхийг хөндсөн зохицуулалт бий болгох эсэх	Тийм	Үгүй	Ямар нэгэн сөрөг нөлөө байхгүй.
6.Инноваци болон судалгаа шинжилгээ	6.1.Судалгаа шинжилгээ, нээлт хийх, шинэ бүтээл гаргах асуудлыг дэмжих эсэх	Тийм	Үгүй	Үр ашиг, шинэ технологи нэвтрүүлэх орчин сайжирна.
	6.2.Үйлдвэрлэлийн шинэ технологи болон шинэ бүтээгдэхүүн нэвтрүүлэх, дэлгэрүүлэхийг илүү хялбар болгох эсэх	Тийм	Үгүй	Стандарт, зохицуулалт тодорхой болсноор хэрэгжилт сайжирна.
7.Хэрэглэгч болон гэр бүлийн төсөв	7.1.Хэрэглээний үнийн түвшинд нөлөө үзүүлэх эсэх	Тийм	Үгүй	Тариф шинэчлэгдэхтэй холбоотой нөлөөлөл гарч болзошгүй. Урт хугацаанд дулаан хангамжийн хүртээмж, үр ашиг нэмэгдэх эерэг нөлөөтэй.
	7.2.Хэрэглэгчдийн хувьд дотоодын зах зээлийг ашиглах боломж олгох эсэх	Тийм	Үгүй	Үйлчилгээний хүртээмж, чанарын шаардлага сайжирна.
	7.3.Хэрэглэгчдийн эрх ашигт нөлөөлөх эсэх	Тийм	Үгүй	Эерэг нөлөөтэй. Эрх хамгаалалт, гомдол шийдвэрлэх боломж нэмэгдэнэ.
	7.4.Хувь хүний/гэр бүлийн санхүүгийн байдалд (шууд буюу урт хугацааны туршид) нөлөө үзүүлэх эсэх	Тийм	Үгүй	Урт хугацаанд найдвартай байдал, зардлын үр ашиг сайжирна.
8.Тодорхой бүс нутаг, салбарууд	8.1.Тодорхой бүс нутагт буюу тодорхой нэг чиглэлд ажлын байрыг шинээр бий болгох эсэх	Тийм	Үгүй	Орон нутгийн иргэдийг ажлын байраар хангах нөхцөл бүрдэнэ. 
	8.2.Тодорхой бүс нутагт буюу тодорхой нэг чиглэлд ажлын байр багасгах чиглэлээр нөлөө үзүүлэх эсэх	Тийм	Үгүй	Ямар нэгэн сөрөг нөлөө байхгүй.
	8.3.Жижиг, дунд үйлдвэр, эсхүл аль нэг салбарт нөлөө үзүүлэх эсэх	Тийм	Үгүй	Орон нутгийн жижиг, дунд үйлдвэрлэл эрхлэгчдэд эерэг нөлөөлөл үзүүлнэ. 
9.Төрийн захиргааны байгууллага	9.1.Улсын төсөвт нөлөө үзүүлэх эсэх	Тийм	Үгүй	Улсын төсөвт эергээр нөлөөлнө. Дунд хугацаанд үр ашиг нэмэгдэж, татаасын дарамт буурах боломжтой.
	9.2.Шинээр төрийн байгууллага байгуулах, эсхүл төрийн байгууллагад бүтцийн өөрчлөлт хийх шаардлага тавигдах эсэх	Тийм	Үгүй	Ямар нэгэн сөрөг нөлөө байхгүй.
	9.3.Төрийн байгууллагад захиргааны шинэ чиг үүрэг бий болгох эсэх	Тийм	Үгүй	Одоогийн тогтолцоо сайжирна.
10.Макро эдийн засгийн хүрээнд	10.1.Эдийн засгийн өсөлт болон ажил эрхлэлтийн байдалд нөлөө үзүүлэх эсэх	Тийм	Үгүй	Дэд бүтэц, үйлчилгээний тогтвортой байдал сайжирна.
	10.2.Хөрөнгө оруулалтын нөхцөлийг сайжруулах, зах зээлийн тогтвортой хөгжлийг дэмжих эсэх	Тийм	Үгүй	Хөрөнгө оруулагчдын татах нөхцөл бүрдэнэ. 
	10.3.Инфляци нэмэгдэх эсэх	Тийм	Үгүй	Ямар нэгэн сөрөг нөлөө байхгүй.
11.Олон улсын харилцаа	11.1.Монгол Улсын олон улсын гэрээтэй нийцэж байгаа эсэх	Тийм	Үгүй	Ямар нэгэн байдлаар зөрчилдөхгүй.

 
3. Нийгэмд үзүүлэх үр нөлөө
Дулаан хангамжийн хөгжлийн схемийг хот байгуулалтын бодлоготой уялдуулах нь бүсчилсэн, системтэй хөгжлийг дэмжинэ. Орон нутгийн болон хэсэгчилсэн дулаан хангамжийн шийдлийг нээлттэй болгосноор алслагдсан бүсийн хүртээмж, бизнесийн орчин сайжирна.
Мөн хэрэглэгчийн эрх, үүргийг тодорхой болгосноор салбарын оролцогчдын хариуцлага нэмэгдэж, үйлчилгээний чанар, нийгмийн тогтвортой байдалд эерэг нөлөө үзүүлнэ.
Үзүүлэх үр нөлөө	 Холбогдох асуултууд	Хариулт	Тайлбар
1.Ажил эрхлэлтийн байдал, хөдөлмөрийн зах зээл	1.1.Шинээр ажлын байр бий болох эсэх	Тийм	Үгүй	Бизнесийн орчин сайжирч ажлын байр шинээр нэмэгдэх боломжтой.
	1.2.Шууд болон шууд бусаар ажлын байрны цомхотгол бий болгох эсэх	Тийм	Үгүй	Ямар нэгэн сөрөг нөлөө байхгүй.
	1.3.Тодорхой ажил мэргэжлийн хүмүүс болон хувиараа хөдөлмөр эрхлэгчдэд нөлөө үзүүлэх эсэх	Тийм	Үгүй	Эерэг нөлөөлөл үзүүлнэ.
	1.4.Тодорхой насны хүмүүсийн ажил эрхлэлтийн байдалд нөлөөлөх эсэх	Тийм	Үгүй	Ямар нэгэн сөрөг нөлөө байхгүй.
2.Ажлын стандарт, хөдөлмөрлөх эрх	2.1.Ажлын чанар, стандартад нөлөөлөх эсэх	Тийм	Үгүй	Эерэг нөлөөлөл үзүүлнэ.
	2.2.Ажилчдын эрүүл мэнд, хөдөлмөрийн аюулгүй байдалд нөлөөлөх эсэх	Тийм	Үгүй	Эерэг нөлөөлөл үзүүлнэ.
	2.3.Ажилчдын эрх, үүрэгт шууд болон шууд бусаар нөлөөлөх эсэх	Тийм	Үгүй	Ямар нэгэн сөрөг нөлөө байхгүй.
	2.4.Шинээр ажлын стандарт гаргах эсэх	Тийм	Үгүй	Шаардлагатай стандарт, журам шинэчлэгдэнэ.
	2.5.Ажлын байранд технологийн шинэчлэлийг хэрэгжүүлэхтэй холбогдсон өөрчлөлт бий болгох эсэх	Тийм	Үгүй	Ямар нэгэн сөрөг нөлөө байхгүй.
3.Нийгмийн тодорхой бүлгийг хамгаалах асуудал	3.1.Шууд болон шууд бусаар тэгш бус байдал үүсгэх эсэх	Тийм	Үгүй	Ямар нэгэн сөрөг нөлөө байхгүй.
	3.2.Тодорхой бүлэг болон хүмүүст сөрөг нөлөө үзүүлэх эсэх. Тухайлбал, эмзэг бүлэг, хөгжлийн бэршээлтэй иргэд, ажилгүй иргэд, үндэстний цөөнхөд гэх мэт	Тийм	Үгүй	Ямар нэгэн сөрөг нөлөө байхгүй.
	3.3.Гадаадын иргэдэд илэрхий нөлөөлөх эсэх	Тийм	Үгүй	Ямар нэгэн сөрөг нөлөө байхгүй.
4.Төрийн удирдлага, сайн засаглал, шүүх эрх мэдэл, хэвлэл мэдээлэл, ёс суртахуун	4.1.Засаглалын харилцаанд оролцогчдод нөлөөлөх эсэх	Тийм	Үгүй	Ямар нэгэн сөрөг нөлөө байхгүй.
	4.2.Төрийн байгууллагуудын үүрэг, үйл ажиллагаанд нөлөөлөх эсэх	Тийм	Үгүй	Төрийн байгууллагуудын чиг үүргийг тодорхой болгож өгснөөр үйл ажиллагааны уялдаа холбоо сайжирч, хамтран ажиллах нөхцөлийг нэмэгдүүлнэ. 
	4.3.Төрийн захиргааны албан хаагчдын эрх, үүрэг, харилцаанд нөлөөлөх эсэх	Тийм	Үгүй	
	4.4.Иргэдийн шүүхэд хандах, асуудлаа шийдвэрлүүлэх эрхэд нөлөөлөх эсэх	Тийм	Үгүй	Ямар нэгэн сөрөг нөлөө байхгүй.
	4.5.Улс төрийн нам, төрийн бус байгууллагын үйл ажиллагаанд нөлөөлөх эсэх	Тийм	Үгүй	Ямар нэгэн сөрөг нөлөө байхгүй.
5.Нийтийн эрүүл мэнд, аюулгүй байдал	5.1.Хувь хүн/нийт хүн амын дундаж наслалт, өвчлөлт, нас баралтын байдалд нөлөөлөх эсэх	Тийм	Үгүй	Ямар нэгэн сөрөг нөлөө байхгүй.
	5.2.Зохицуулалтын хувилбарын улмаас үүсэх дуу чимээ, агаар, хөрсний чанарын өөрчлөлт хүн амын эрүүл мэндэд сөрөг нөлөө үзүүлэх эсэх	Тийм	Үгүй	Ямар нэгэн сөрөг нөлөө байхгүй.
	5.3.Хүмүүсийн амьдралын хэв маяг (хооллолт, хөдөлгөөн, архи, тамхины хэрэглээ)-т нөлөөлөх эсэх	Тийм	Үгүй	Ямар нэгэн сөрөг нөлөө байхгүй.
6.Нийгмийн хамгаалал, эрүүл мэнд, боловсролын систем	6.1.Нийгмийн үйлчилгээний чанар, хүртээмжид нөлөөлөх эсэх	Тийм	Үгүй	Үйлчилгээний чанар, хүртээмж сайжирна.
	6.2.Ажилчдын боловсрол, шилжилт хөдөлгөөнд нөлөөлөх эсэх	Тийм	Үгүй	Ямар нэгэн сөрөг нөлөө байхгүй.
	6.3.Иргэдийн боловсрол (төрийн болон хувийн хэвшлийн боловсрролын байгууллага) олох, мэргэжил эзэмших, давтан сургалтад хамрагдахад сөрөг нөлөө үзүүлэх эсэх	Тийм	Үгүй	Ямар нэгэн сөрөг нөлөө байхгүй.
	6.4.Нийгмийн болон эрүүл мэндийн үйлчилгээ авахад сөрөг нөлөө үзүүлэх эсэх	Тийм	Үгүй	Ямар нэгэн сөрөг нөлөө байхгүй.
	6.5.Их, дээд сургуулиудын үйл ажиллагаа, өөрийн удирдлагад нөлөөлөх эсэх	Тийм	Үгүй	Ямар нэгэн сөрөг нөлөө байхгүй.
7.Гэмт хэрэг, нийгмийн аюулгүй байдал	7.1.Нийгмийн аюулгүй байдал, гэмт хэргийн нөхцөл байдалд нөлөөлөх эсэх	Тийм	Үгүй	Ямар нэгэн сөрөг нөлөө байхгүй.
	7.2.Хуулийг албадан хэрэгжүүлэхэд нөлөөлөх эсэх	Тийм	Үгүй	Ямар нэгэн сөрөг нөлөө байхгүй.
	7.3.Гэмт хэргийн илрүүлэлтэд нөлөө үзүүлэх эсэх	Тийм	Үгүй	Ямар нэгэн сөрөг нөлөө байхгүй.
	7.4.Гэмт хэргийн хохирогчид, гэрчийн эрхэд сөрөг нөлөө үзүүлэх эсэх	Тийм	Үгүй	Ямар нэгэн сөрөг нөлөө байхгүй.
8.Соёл	8.1.Соёлын өвийг хамгаалахад нөлөө үзүүлэх эсэх	Тийм	Үгүй	Ямар нэгэн сөрөг нөлөө байхгүй.
	8.2.Хэл, соёлын ялгаатай байдал бий болгох эсэх, эсхүл уг ялгаатай байдалд нөлөөлөх эсэх	Тийм	Үгүй	Ямар нэгэн сөрөг нөлөө байхгүй.
	8.3.Иргэдийн түүх, соёлоо хамгаалах оролцоонд нөлөөлөх эсэх	Тийм	Үгүй	Ямар нэгэн сөрөг нөлөө байхгүй.

 
4. Байгаль орчинд үзүүлэх үр нөлөө
Төвлөрсөн өндөр үр ашигтай систем, сэргээгдэх эрчим хүч, дулааны алдагдлыг бууруулах технологийг дэмжсэн зохицуулалт нь агаарын бохирдол болон хүлэмжийн хийн ялгарлыг бууруулахад эерэг нөлөөтэй.
Тоолуур, дулааны баланс, үр ашгийн шаардлага нь эрчим хүчний хэрэглээг оновчлох, хэмнэлтийг нэмэгдүүлэх бодит механизм болно.

Үзүүлэх үр нөлөө	 Холбогдох асуултууд	Хариулт	Тайлбар
1.Агаар	1.1.Зохицуулалтын хувилбарын үр дүнд агаарын бохирдлыг нэмэгдүүлэх эсэх	Тийм	Үгүй	Төвлөрсөн өндөр үр ашигтай систем, сэргээгдэх эрчим хүч, дулааны алдагдлыг бууруулах технологийг дэмжсэн зохицуулалт нь агаарын бохирдол болон хүлэмжийн хийн ялгарлыг бууруулахад эерэг нөлөөтэй.
2.Зам тээвэр, түлш, эрчим хүч	2.1.Тээврийн хэрэгслийн түлшний хэрэглээг нэмэгдүүлэх/бууруулах эсэх	Тийм	Үгүй	Ямар нэгэн сөрөг нөлөө байхгүй.
	2.2.Эрчим хүчний хэрэглээг нэмэгдүүлэх эсэх	Тийм	Үгүй	Тоолуур, дулааны баланс, үр ашгийн шаардлага нь хэрэглээг оновчлох, хэмнэлтийг нэмэгдүүлэхэд чиглэнэ.
	2.3.Эрчим хүчний үйлдвэрлэлд нөлөө үзүүлэх эсэх	Тийм	Үгүй	Эерэг нөлөөтэй.
	2.4.Тээврийн хэрэгслийн агаарын бохирдлыг нэмэгдүүлэх эсэх	Тийм	Үгүй	Ямар нэгэн сөрөг нөлөө байхгүй.
3.Ан амьтан, ургамлыг хамгаалах	3.1.Ан амьтны тоо хэмжээг бууруулах эсэх	Тийм	Үгүй										Шууд нөлөөлөх зохицуулалт биш. Одоогийн зохицуулалтаас өөрчлөгдөх зүйл байхгүй. Хөрөнгө оруулалтыг дэмжих зохицуулалттай холбоотой шинэ эх үүсвэр, дэд бүтцийн төсөл хэрэгжих бол төслийн байршил, бүтээн байгуулалт нь БОННҮ-ийн журмаар зохицуулагдана.
	3.2.Ховордсон болон нэн ховор амьтан, ургамалд сөргөөр нөлөөлөх эсэх	Тийм	Үгүй	
	3.3.Ан амьтдын нүүдэл, суурьшилд сөргөөр нөлөөлөх эсэх	Тийм	Үгүй	
	3.4.Тусгай хамгаалалттай газар нутагт сөргөөр нөлөөлөх эсэх	Тийм	Үгүй	
4.Усны нөөц	4.1.Газрын дээрх ус болон гүний ус, цэвэр усны нөөцөд сөргөөр нөлөөлөх эсэх	Тийм	Үгүй	
	4.2.Усны бохирдлыг нэмэгдүүлэх эсэх	Тийм	Үгүй	
	4.3.Ундны усны чанарт нөлөөлөх эсэх	Тийм	Үгүй	
5.Хөрсний бохирдол	5.1.Хөрсний бохирдолтод нөлөө үзүүлэх эсэх	Тийм	Үгүй	
	5.2.Хөрсийг эвдэх, ашиглагдсан талбайн хэмжээг нэмэгдүүлэх эсэх	Тийм	Үгүй	
6.Газрын ашиглалт	6.1.Ашиглагдаагүй байсан газрыг ашиглах эсэх	Тийм	Үгүй	
	6.2.Газрын зориулалтыг өөрчлөх эсэх	Тийм	Үгүй	
	6.3.Экологийн зориулалтаар хамгаалагдсан газрын зориулалтыг өөрчлөх эсэх	Тийм	Үгүй	
7.Нөхөн сэргээгдэх/нөхөн сэргээгдэхгүй байгалийн баялаг	7.1.Нөхөн сэргээгдэх байгалийн баялгийг өөрөө нөхөн сэргээгдэх чадавхийг нь алдагдуулахгүйгээр зохистой ашиглах эсэх	Тийм	Үгүй	Сэргээгдэх эх үүсвэр, үр ашиг, хэмнэлтийг дэмжсэнээр зохистой ашиглалтыг нэмэгдүүлнэ.
	7.2.Нөхөн сэргээгдэхгүй байгалийн баялгийн ашиглалт нэмэгдэх эсэх	Тийм	Үгүй	Ямар нэгэн сөрөг нөлөө байхгүй.

 
5. Монгол Улсын Үндсэн хууль, Монгол Улсын олон улсын гэрээ, бусад хуультай нийцэж байгаа эсэх.
Дулаан хангамжийн тухай хуулийн төслийг Монгол Улсын Үндсэн хууль, олон улсын гэрээ, хэлэлцээрт  нийцүүлэн боловсруулах бөгөөд хуулийн төсөлтэй хамт Эрчим хүчний тухай хуульд нэмэлт, өөрчлөлт оруулах тухай, Эрчим хүчний хэмнэлтийн тухай хуульд нэмэлт оруулах тухай, Сэргээгдэх эрчим хүчний тухай хуульд нэмэлт оруулах тухай, Зөрчлийн тухай хуульд нэмэлт, өөрчлөлт оруулах тухай, Төрийн албаны тухай хуульд нэмэлт оруулах тухай хуулийн төслийг тус тус боловсруулна.
[bookmark: _heading=h.1smjs1m17e4]ТАВ. ЗОХИЦУУЛАЛТЫН ХУВИЛБАРУУДЫГ ХАРЬЦУУЛСАН ДҮГНЭЛТ
Хувилбар 1. Дулааны эрчим хүчний тухай хуулийг боловсруулж, Эрчим хүчний тухай хууль, Эрчим хүчний хэмнэлтийн тухай хууль, Сэргээгдэх эрчим хүчний тухай хууль, Зөрчлийн тухай хууль, Төрийн албаны тухай хууль болон холбогдох бусад хуулиудад нэмэлт, өөрчлөлт оруулах. 
Хувилбар 2. Эрчим хүчний тухай хуулийн хүрээнд захиргааны шийдвэр буюу захиргааны хэм хэмжээний акт гаргах замаар зохицуулах. 
	Шалгуур үзүүлэлт
	Хувилбар 1. “Дулаан хангамжийн тухай бие даасан хууль баталж, холбогдох хуулиудад нэмэлт, өөрчлөлт оруулах”
	Хувилбар 2. “Одоогийн Эрчим хүчний тухай хуулийн хүрээнд захиргааны шийдвэр, журам, дүрмээр зохицуулах”

	Зорилгод хүрэх байдал
	Дулаан хангамжийн салбарын онцлог (зүй ёсны монополь, орон нутгийн шинж чанар, бүсчлэл, тарифын зохицуулалт)-ыг бие даасан байдлаар иж бүрэн зохицуулна. Дулааны эрчим хүчний найдвартай, тасралтгүй, аюулгүй, үр ашигтай дулаанаар хангах эрх зүйн суурь бүрдэнэ. Хот байгуулалт, бүсчлэл, хөрөнгө оруулалт, тариф, хяналтын нэгдсэн тогтолцоо бий болно.
	Тариф, бүсчлэл, холболт, хувийн сүлжээний маргаан зэрэг асуудлыг цогцоор шийдвэрлэх боломж хязгаарлагдмал. Зорилгод бүрэн хүрэхгүй.

	Хүний эрх, эдийн засаг, нийгэм, байгаль орчинд үзүүлэх үр нөлөө
	Иргэний эрүүл, аюулгүй орчинд амьдрах эрхийг баталгаажуулна. Тоолуурт суурилсан шударга төлбөр, ил тод тариф, хяналт, хариуцлагын тогтолцоо бүрдэнэ. Сэргээгдэх эх үүсвэр, үр ашгийг дэмжсэнээр агаарын бохирдол буурах эерэг нөлөөтэй. Эдийн засгийн тогтвортой байдал, хөрөнгө оруулалтын орчин сайжирна.
	Одоогийн зохицуулалтаар тодорхой ахиц гарах ч салбарын үр ашиг, ил тод, эрх тэгш байдал, байгаль орчны бодит өөрчлөлт хязгаарлагдмал. 

	Зардал, үр өгөөжийн харьцаа
	Богино хугацаанд зохицуулалтын шинэчлэл, мэдээллийн систем, тоолууржуулалттай холбоотой зардал гарч болзошгүй. Харин дунд, урт хугацаанд үр ашиг нэмэгдэж, алдагдал буурч, хөрөнгө оруулалт татах, тарифын ил тод байдал сайжрах тул үр өгөөж давамгай.
	Шууд зардал бага. Гэвч үр ашиг, ил тод байдал, хөрөнгө оруулалтын өсөлт хязгаарлагдмал тул урт хугацаанд үр өгөөж багатай.

	Хууль тогтоомжтой нийцэж байгаа эсэх
	Монгол Улсын Үндсэн хууль, олон улсын гэрээ, хэлэлцээрт  нийцүүлэн боловсруулах бөгөөд хуулийн төсөлтэй хамт Эрчим хүчний тухай хууль, Эрчим хүчний хэмнэлтийн тухай хууль, Сэргээгдэх эрчим хүчний тухай хууль, Зөрчлийн тухай хууль, Төрийн албаны тухай хуульд нэмэлт өөрчлөлт оруулна.
	Одоогийн хуульд тулгуурлах тул нийцлийн зөрчил бага ч салбарын тусгай зохицуулалт дутмаг хэвээр үлдэнэ.

	Тухайн зохицуулалтаар эрх, хууль ёсны ашиг сонирхол нь хөндөгдөх этгээд
	Дулаан хангамжийн харилцаанд оролцогч иргэн, хуулийн этгээд болон бусад оролцогч тал хамаарна.
	Дулаан хангамжийн харилцаанд оролцогч иргэн, хуулийн этгээд болон бусад оролцогч тал хамаарна.


Дээрх судалгаанд үндэслэн тухайн хоёр хувилбарын эерэг болон сөрөг талыг харьцуулан дүгнэлээ. 
Гарч болох эерэг үр дүн 
Зорилгод хүрэх байдал шалгуур үзүүлэлт, зардал, үр өгөөжийн харьцаа шалгуур үзүүлэлт, хууль тогтоомжтой нийцэж байгаа эсэх шалгуур үзүүлэлт, хүний эрхэд үзүүлэх үр нөлөө гэх шалгуур үзүүлэлтийн хувьд хувилбар 1 нь хувилбар 2- оос эерэг үр дүнг үзүүлж байгаа нь харагдаж байна. Тухайлбал, хувилбар 1-ийг сонгосон тохиолдолд зохицуулалтын агуулга, шаардлага, нийгэмд үзүүлэх нөлөөний хувьд илүү байна. 
Гарч болох сөрөг үр дагавар 
Гарч болох сөрөг үр дагаврын хувьд хувилбар 2 нь хувилбар 1-ээс сөрөг үр дагавар ихтэй болох нь дээрх хүснэгтээр тодорхойлогдож байна. 

Дулаан хангамжийн системийг найдвартай, аюулгүй, үр ашигтай, байгаль орчинд ээлтэй байдлаар хөгжүүлэх замаар иргэний эрүүл, аюулгүй орчинд амьдрах эрхийн баталгааг хангахын тулд хүчин төгөлдөр мөрдөгдөж буй зохицуулалтыг олон улсын тэргүүн туршлага, олон улсын байгууллагуудын зөвлөмж, саналтай харьцуулан судалж, “Дулаан хангамжийн тухай” хуульд шаардлагатай өөрчлөлт оруулах хэрэгцээ, шаардлагыг үнэлэв.
Энэхүү харьцуулсан судалгаанд дулаан хангамж өндөр хөгжсөн Дани улс, хуучин социалист системийн орнуудаас Эстони, Унгар, мөн Зүүн хойд Азийн бүсэд байрлалтай Бүгд Найрамдах Казахстан улсын дулаан хангамжийн бодлого, хууль тогтоомжийг хамрууллаа. 
Судалгаанд хамрагдсан улс орнууд дулаан хангамжийг хүн амын зайлшгүй хангагдах суурь хэрэглээ, зүй ёсны монополь шинжтэй нийтийн үйлчилгээ гэж тодорхойлон төрийн зохицуулалтаар хэрэгжүүлдэг нийтлэг байр суурьтай байна. Үүний зэрэгцээ орон нутгийн засаг захиргааны эрх хэмжээ, оролцоог нэмэгдүүлж, хувийн хэвшлийн оролцоонд нээлттэй эрх зүйн орчныг бүрдүүлсэн боловч хэрэглэгчийн үнийг боломжит түвшинд хадгалах зорилгоор тарифыг бодит өртөгт суурилсан байдлаар тогтоож, зөвшөөрөгдөх ашгийн түвшинг хууль, зохицуулалтаар хязгаарлах нийтлэг зохицуулалт хэрэгжүүлж байна. 
Судалгаанд хамрагдсан бүх улс дулаан хангамжийн харилцааг бие даасан салбарын хуулиар нарийвчлан зохицуулж байна. Судалгаанд хамруулсан эрх зүйн актуудын ерөнхий бүтэц, хамрах хүрээ нь дараах байдалтай байна. Үүнд:
· Эстони улсын дулаан хангамжийн тухай хууль – 6 бүлэг, 29 зүйл, 
· Дани улсын дулаан хангамжийн тухай хууль – 12 бүлэг, 32 зүйл,
· Унгар улсын дулаан хангамжийн тухай хууль – 8 бүлэг, 27 зүйл, 
· Казахстан улсын дулаан хангамжийн тухай хууль – 14 бүлэг, 52 зүйл.
Ийнхүү салбарын харилцааг бие даасан, тогтвортой хуулиар зохицуулснаар оролцогч талуудын эрх, үүрэг, хариуцлагыг тодорхой болгож, тариф, төлөвлөлт, хөрөнгө оруулалтын уялдаа холбоог сайжруулан, салбарын урт хугацааны тогтвортой хөгжлийг дэмжих институцийн суурь нөхцөлийг бүрдүүлсэн байна.
Судалгааны хамрах хүрээ, сонгон судлах үндэслэл
Монгол Улсын дулаан хангамжийн салбарын өнөөгийн нөхцөл байдлыг авч үзвэл:
· дулааны эрчим хүчний жилийн үйлдвэрлэл ойролцоогоор 14,000 ГВт.ц;
· өвлийн улиралд агаарын температур –39°C хүрдэг эрс тэс уур амьсгалтай;
· дулаан дамжуулах шугам сүлжээний нийт урт ойролцоогоор 2,500 км;
· 30 гаруй том чадлын, 1,400 гаруй бага чадлын дулааны эх үүсвэр ашиглагдаж байна.
Иймд дулаан хангамжийн салбар нь Монгол Улсад стратегийн ач холбогдолтой, өндөр эрсдэлтэй дэд бүтэц бөгөөд эрх зүйн зохицуулалтыг олон улсын сайн туршлагад тулгуурлан, бодит хэрэгжилтийг хангахуйц механизмаар боловсронгуй болгох шаардлага бодитоор тулгарч байна.
Тандан судалгаанд хамрагдсан улсуудыг хүн амын тоо, цаг уурын нөхцөл, дулааны эрчим хүчний үйлдвэрлэлийн хэмжээ, дулааны цахилгаан станцын үйлдвэрлэлд эзлэх хувь, салбарын хөгжлийн хэтийн төлөв зэрэг үзүүлэлтээр харьцуулсан дүн шинжилгээг дараах хүснэгтэд нэгтгэн харуулсан болно.
Хүснэгт 2. Тандан судлах орнуудыг харьцуулсан байдал

Шалгуур	Эстони улс	Дани улс	Унгар улс	Казахстан улс
Хүн ам	1.36 сая	5.95 сая	9.59 сая	19.9 сая
Өвлийн хамгийн хүйтэн температур	−15 °C	−10 °C	−10 °C	−40 °C
Суурилагдсан дулааны хүчин чадал	~4,000 ГВт	~35,000 ГВт	~10,000 ГВт	~30,000 ГВт
Төвлөрсөн дулаан хангамжийн эзлэх хувь	60% нь ДЦС-аас	80% нь ДЦС-аас	55% нь ДЦС-аас	80% нь ДЦС-аас
Дулааны эх үүсвэрийн тоо, бүтэц	~200 орчим том, бага чадлын эх үүсвэр	~400 орчим том, бага чадлын эх үүсвэр	~650 орчим том, бага чадлын эх үүсвэр	34 том, 100 гаруй бага чадлын эх үүсвэр
Дулааны шугам сүлжээний урт	~700 км	~60,000 км	~2,177 км	~11,440 км
Сэргээгдэх, шинэ технологийн бодлого	2030 он гэхэд дулааны эрчим хүчний 80%-ийг биомасс, СЭХ-ээс	2024 онд дулааны 55% нь биомасс, СЭХ	2030 он гэхэд 35% хүртэл биомасс, газрын гүний технологи	АХБ-тай хамтран СЭХ-ийн технологи нэвтрүүлэх

Цаашлаад эдгээр орнуудын дулааны эх үүсвэрийн бүтцийн харьцуулалт, мөн дулаан хангамжийн системийн зохион байгуулалт, зохицуулалтын онцлогийг тус тусад нь харьцуулан шинжилсэн бөгөөд уг дүн шинжилгээ нь дараагийн дэд бүлгүүдэд дэлгэрэнгүй тусгагдана.


Зураг 1. Дулааны эх үүсвэрийн бүтцийг харьцуулсан байдал

          Эстони улс		 Дани улс		   Унгар улс		  Казахстан улс

Хүснэгт 3. Дулаан хангамжийн зохицуулалт, системийн онцлог (улсуудаар)

Улс	Зохицуулах байгууллага	Дэвшилтэт технологи	Системийн төрөл	СЭХ хэрэглээ	Гурван талт үзүүлэлт	Аюулгүй, Тэгш хүртээмжтэй, Тогтвортой байдал
Дани	Danish Utility Regulator	Ухаалаг сүлжээ	Төвлөрсөн	Маш өндөр	#1										
Эстони	Competition Authority	Хаягдал дулааны дахин ашиглалт	Төвлөрсөн, хэсэгчилсэн орон нутгийн	Дунд	#7	
Унгар	Competent Authority	Газрын гүний дулааны технологи	Төвлөрсөн	Дунд	#15	
Казахстан	Committee for the Regulation of Natural Monopolies of the Ministry of National Economy	Хэрэглэгч оновчтой болгох механизм, хязгаарлалт	Төвлөрсөн, хэсэгчилсэн орон нутгийн	Бага	#51	
Монгол	Эрчим хүчний зохицуулах хороо		Төвлөрсөн, хэсэгчилсэн орон нутгийн	Бага	#76	




Хүснэгт 4. Дулаан хангамжийн салбарын үндсэн үзүүлэлтүүд (улсуудаар)

Улс	Дулаан хангамжийн компаниуд	Дулаан хангамжинд холбогдсон айл өрхийн хувь	Хүчин чадал, МВт	Хэрэглэгчийн үнэ тариф, мян.төг/Гкал
Эстони	>200	~62%	~2,500	178.0
Дани	~400	~64.4%	~25,000	275.9
Казахстан	~30	~70%	~17,000	88.7
Унгар	~100	~35%	~6,000	148.4
Монгол	~100	~45%	~5,000	16.0 – 60.0


Зураг 2. Дулаан хангамжид төвлөрсөн дулаан хангамжийн эзлэх хувь (улсуудаар)

Нэгдүгээр бүлэгт тодорхойлсон асуудлын хүрээнд дээрх улс орнуудын туршлагыг дараах чиглэлүүдээр харьцуулан дүгнэлээ.
1. Дулаан хангамжийн бүсчилсэн төлөвлөлт 
Өвөлдөө эрс хүйтэрдэг, хотжилт өндөртэй орнуудад төвлөрсөн/хэсэгчилсэн дулаан хангамж (ТДХ) нь дулаан үйлдвэрлэх, дамжуулах, түгээх нэгж өртгийг бууруулах, түлшний хэрэглээг оновчлох, хүлэмжийн хийн ялгарлыг бууруулах хамгийн үр ашигтай шийдлийн нэг болохыг хууль, бодлого, төлөвлөлтөөр баталгаажуулсан нийтлэг хандлага ажиглагдав. Дулаан хангамж өндөр хөгжсөн орнууд ТДХ-ийг зөвхөн инженерийн дэд бүтэц бус, харин хот байгуулалт, газар ашиглалт, байгаль орчин, эрчим хүчний бодлоготой уялдсан бүсчилсэн төлөвлөлтийн үндсэн дээр хөгжүүлж, орон нутгийн оролцоотой шийдвэр гаргалтаар зохицуулж ирсэн байна.

Дани улсын туршлага
Дани улс дулаан хангамжийн салбарт бодлого, төлөвлөлтийг хуульчлан тогтоосон, олон улсын шилдэг жишиг орнуудын нэг юм. Тус улсын Дулаан хангамжийн тухай хуульд орон нутгийн захиргааны үүрэг, төв засгийн газрын бодлогын чиг үүргийг тодорхой заагласан байдаг.
Тухайлбал, хуулийн:
· 2.3-т орон нутгийн зөвлөл нь нийтийн аж ахуйн компаниуд болон холбогдох талуудтай хамтран тухайн нутаг дэвсгэрийн дулаан хангамжийн төлөвлөлтийг хэрэгжүүлэх үүрэгтэй гэж,

· 2.4-т шинэ дулаан хангамжийн систем байгуулах, эсхүл одоо байгаа системд томоохон өөрчлөлт хийх төслүүдийг орон нутгийн зөвлөл батална гэж,

· 2.3.2–2.3.3-т уур амьсгал, эрчим хүч, хангамжийн асуудал хариуцсан сайд нь орон нутгийн дулаан хангамжийн төлөвлөлтийг үндэс болгон илүү нарийвчилсан арга хэмжээ тогтоох, нийгмийн болон нийтийн ашиг сонирхлыг харгалзан шийдвэр гаргах, уг арга хэмжээний талаар Парламентын холбогдох хороонд мэдээлэх зохицуулалтыг тус тус заасан байна.
· Мөн 2.5-д сайд орон нутгийн байгууллагуудтай зөвшилцсөний үндсэн дээр төлөвлөлт, хэрэгжилттэй холбоотой журмыг батлах эрхтэй байхаар тусгасан.
Эдгээр зохицуулалтаас харахад Дани улс дулаан хангамжийн бодлогыг орон нутгийн бүсчлэлд суурилсан төлөвлөлт болон улсын бодлогын чиглэл, хяналт гэсэн хоёр шатлалтай тогтолцоогоор хэрэгжүүлж, хариуцлага, шийдвэр гаргалтыг давхардалгүйгээр зохицуулсан байна. Үүний үр дүнд дулаан хангамжийн бүсүүдийг тогтоож, тухайн бүсэд эдийн засаг, байгаль орчны хувьд хамгийн үр ашигтай эх үүсвэр, технологийг сонгон хэрэгжүүлэх эрх зүйн үндэс бүрджээ.
Өнөөдрийн байдлаар Дани улсын нийт хүн амын ойролцоогоор 64.4 хувь нь төвлөрсөн дулаан хангамжид хамрагдсан бөгөөд улсын хэмжээнд томоохон хот, суурин газруудыг хамарсан 6 үндсэн төвлөрсөн дулаан хангамжийн бүс/систем, болон 350 орчим орон нутгийн, харьцангуй бага чадлын дулаан хангамжийн бүс үйл ажиллагаа явуулж байна. Энэхүү бүсчлэлд суурилсан төлөвлөлт нь дулаан хангамжийн дэд бүтцийн давхардлыг багасгах, хөрөнгө оруулалтыг оновчтой чиглүүлэх, хэрэглэгчдийг найдвартай, тогтвортой дулаанаар хангах нөхцөлийг бүрдүүлсэн байна.

Зураг 3. Дани улсын дулаан хангамжийн бүсийг харуулсан жишээ

Эстони улсын туршлага
Эстони улсын Дулаан хангамжийн тухай хуульд дулаан хангамжийн бүсийг дараах байдлаар тодорхойлсон байдаг.
5.1. “Дулааны хангамжийн бүс" гэж байгаль орчны шаардлагыг хангасан, хэрэглэгчийн хэрэгцээнд нийцсэн, үндэслэл бүхий үнэтэй дулаанаар хэрэглэгчийг аюулгүй, найдвартай, үр ашигтай хангах нарийвчилсан төлөвлөгөөний үндсэн дээр тодорхойлсон бүсийг хэлнэ.
Түүнчлэн хуулиар орон нутгийн зөвлөл өөрийн нутаг дэвсгэрийн хүрээнд дулаан хангамжийн бүсийг тогтоох эрхтэй байхаар зохицуулсан нь дулаан хангамжийг хот байгуулалт, газар ашиглалт, байгаль орчны бодлоготой уялдуулах эрх зүйн суурийг бүрдүүлжээ. Тухайлбал, хуулийн дараах заалтуудад:
· 5.2. Орон нутгийн зөвлөл нь харьяаллын нутаг дэвсгэр дээрх дулаан хангамжийн бүсийг 5.1-д заасан зарчимд тулгуурлан тодорхойлох эрхтэй.
· 5.5. Шинээр бүтээн байгуулалт хийх, хүн амын нягтаршил ихтэй нутаг дэвсгэрт дулаан хангамжийн бүсийг тодорхойлохоос өмнө 5.1-д заасан зарчимд тулгуурлан дулаанаар хангах хувилбаруудад дүн шинжилгээ хийх үүрэгтэй. Орон нутгийн зөвлөл өөрөөр заагаагүй бол тухайн бүс дэх бүх этгээдийг дулааны сүлжээнд холбох шаардлагатай.
· 5.6. Орон нутгийн зөвлөл нь дулаан хангамжийн бүсийг тогтоосон шийдвэртээ дараах мэдээллийг заавал тусгана. Үүнд:
· дулаан хангамжийн бүсийн хил хязгаар;
· дулааны сүлжээнд холбох, сүлжээнээс салгах нөхцөл, дүрэм;
· дулаан хангамжийн чанарт тавигдах ерөнхий шаардлага;
· дулаан хангамжийн байгууллагын чиг үүрэг;
· нөхцөл, шаардлага, дүрэм хүчин төгөлдөр мөрдөгдөж эхлэх хугацаа.
Эдгээр нөхцөл, шаардлага, дүрмийг тогтоохын өмнө тухайн дулаан хангамжийн бүсэд үйл ажиллагаа явуулж буй дулаан хангамжийн байгууллагуудаас зөвшөөрөл авсан байх шаардлагатай.
Казахстан улсын туршлага
Казахстан улс мөн дулаан хангамжийн салбарт төрийн бодлого, төлөвлөлт, орон нутгийн хэрэгжилтэд суурилсан зохицуулалтыг хэрэгжүүлж буй орнуудын нэг юм. Тус улсад дулаан хангамжийн хөгжлийн бодлого нь улсын хөгжлийн бодлоготой уялдаж, дулаан хангамжийн хөгжлийн төлөвлөлт, схемийг аймаг, хотын түвшинд боловсруулж, батлуулах тогтолцоотой.
Зураг 4. Дулаан хангамжийн хөгжлийн төлөвлөлт, схемийг боловсруулах, батлах засаглалын бүтэц (Казахстан улсын жишээ)

Казахстаны туршлагаас харахад төв засгийн газар нь салбарын ерөнхий бодлого, стандарт, зохицуулалтын хүрээг тогтоож, харин орон нутгийн гүйцэтгэх байгууллагууд дулаан хангамжийн хөгжлийн схемийг боловсруулж, хэрэгжилтийг хариуцдаг байна.
Дулаан хангамжийн хөгжлийн схемийн хүрээнд:
· дулааны эрэлт, хэрэглээний төлөв,
· технологийн сонголт,
· хөрөнгө оруулалтын үе шат,
· нийгмийн дэмжлэг шаардлагатай хэрэглэгчийн бүлгийг тодорхойлж,
дулаан хангамжийн системийг бүсчилсэн байдлаар хөгжүүлэх зохицуулалт хэрэгждэг. Ингэснээр дулаан хангамжийн салбарт орон нутгийн онцлогт нийцсэн, бодит хэрэгцээнд суурилсан шийдвэр гаргалт бий болж, төрийн зохицуулалтыг системийн хүчин чадал, эрсдэлийн түвшинтэй уялдуулан ялгавартай, уян хатан хэрэгжүүлэх боломж бүрдсэн байна.
Монгол Улсын өнөөгийн зохицуулалттай харьцуулвал:
Монгол Улсад одоогоор дулаан хангамжийн бодлогыг Эрчим хүчний яам төвлөрсөн байдлаар боловсруулж, хэрэгжүүлж байна. Эрчим хүчний тухай хуулийн:
· 5.1.3-т Засгийн газар эрчим хүч хэрэглэх, шугам сүлжээг хамгаалах дүрэм, дамжуулах сүлжээний хамрах хүрээг тогтоох,

· 7.1-д Аймаг, сум, нийслэл, дүүргийн Засаг дарга эрчим хүчний тухай хууль тогтоомж, түүнд нийцүүлэн эрх бүхий байгууллагаас гаргасан шийдвэрийг хэрэгжүүлэх ажлыг зохион байгуулж, нутаг дэвсгэрийнхээ эрчим хүчний хангамжийн талаархи бодлого боловсруулан холбогдох байгууллагатай хамтран хэрэгжүүлнэ.
гэж заасан. Гэсэн хэдий ч, дулаан хангамжийг бүсчлэлд суурилсан төлөвлөлтөөр зохицуулах, орон нутгийн түвшинд дулаан хангамжийн схем батлах эрх, хариуцлагын тогтолцоо тодорхой бус хэвээр байна.
Энэ нь орон нутгийн онцлог, дулааны ачаалал, хүн амын нягтаршил, хөрөнгө оруулалтын бодит нөхцөлд уян хатан хариу өгөх боломжийг хязгаарлаж, шийдвэр гаргалтыг удаашруулах, хувийн хэвшлийн хөрөнгө оруулалтыг татахад саад болж байна.
2. Үнэ тарифын зохицуулалт
Төвлөрсөн дулаан хангамж нь өндөр хөрөнгө оруулалт шаарддаг сүлжээний дэд бүтэцтэй, өндөр тогтмол зардалтай зүй ёсны монополь салбар тул үнэ, тарифын зохицуулалт нь монополь зах зээлийн үнэ хэт өсгөх эрсдэлийг хязгаарлаж, хэрэглэгчийг хамгаалах шаардлагатай бодлогын хэрэгсэл болдог[footnoteRef:5]. [5:  Frontier Economics. (2015). Research on district heating and overcoming barriers (Annex 1). Committee on Climate Change. ] 

Үүний зэрэгцээ тариф нь үйлчилгээний тасралтгүй байдал, засвар шинэчлэл, дэд бүтцийн хөрөнгө оруулалтыг санхүүжүүлэхүйц бодит зардлыг нөхөх замаар салбарын санхүүгийн тогтвортой байдлыг хангах шаардлагатай.[footnoteRef:6]  [6:  OECD. (2017). The role of economic regulators in the governance of infrastructure. Organisation for Economic Co-operation and Development.] 

Тандан судалгаанд хамрагдсан улс орнуудад төвлөрсөн дулаан хангамжийг зүй ёсны монополь үйлчилгээ гэж үзэн тарифыг төрийн зохицуулалтаар, бодит өртөгт суурилан тогтоодог нийтлэг хандлага ажиглагдаж байна. Тарифын зохицуулалт нь хэрэглэгчийн хамгаалахын зэрэгцээ, санхүүгийн тогтвортой байдал, урт хугацааны хөрөнгө оруулалтыг тэнцвэртэй хангахад чиглэж байна.
Тандан судалгааны ажлын хүрээнд дараах улсуудын холбогдох хууль, эрх зүйн зохицуулалтад нарийвчилсан судалгаа хийв.
Эстони улсын туршлага
Эстони улс нь төвлөрсөн дулаан хангамжийн салбарт бодит өртөгт суурилсан, зохих ашгийн түвшин бүхий тарифын зохицуулалтыг хэрэгжүүлдэг. Тус улс нь 1.36 сая хүн амтай, нийт 79 орон нутгийн засаг захиргаатай бөгөөд дулаан хангамжийн салбар нь 170 дулаан хангамжийн бүсээс бүрддэг.[footnoteRef:7] Эдгээр бүс тус бүрийн дулаан борлуулах дээд үнийг Эстонийн Өрсөлдөөний байгууллага баталдаг. Энэхүү зохицуулалт нь дулаан хангамж нь орон нутгийн шинжтэй нийтийн үйлчилгээ тул тухайн дулаан хангамжийн сүлжээгээр дулаанаар хангахад гарч буй бодит өртгийг уг сүлжээнд холбогдсон хэрэглэгчдэд оногдуулах зарчим баримталж ирснийг тодорхой харуулж байна.  [7:  Estonian Competition Authority. (2022). Heating. In Annual Report 2022. https://aastaraamat.konkurentsiamet.ee/en/annual-report-2022/heating] 

Дулаан хангамжийн байгууллага нь хөрөнгө оруулалтын хөтөлбөрөө өөрөө боловсруулж, тариф батлуулах явцад уг хөтөлбөрийг зохицуулагч байгууллагад хүргүүлж, хянуулдаг. Үүний хүрээнд дараах этгээдүүд дулааны борлуулах дээд үнийн зөвшөөрлийг дулаан хангамжийн бүс тус бүрээр Эстонийн Өрсөлдөөний байгууллагаас авах үүрэгтэй[footnoteRef:8]. Үүнд: [8:    ​​Government of Estonia, Ministry of Economic Affairs and Communications. (2017). Heat Act (Consolidated text 01.01.2024). Riigi Teataja. https://www.riigiteataja.ee/en/eli/520062017016/consolide] 

· хэрэглэгчийг дулаанаар хангах байгууллага;

· дулаан хангамжийн сүлжээний операторт дулаан нийлүүлэгч;

· дулаан, цахилгаан хослон үйлдвэрлэдэг станцын дулаан үйлдвэрлэх үйл ажиллагаа.
Дулаан хангамжийн байгууллага нь батлагдсан дээд үнээс хэтрэхгүй үнээр дулаан борлуулах эрхтэй бөгөөд дээд үнийг тогтоохдоо дараах үндсэн шаардлагыг заавал хангана. Үүнд:
· дулаан үйлдвэрлэх, түгээх, борлуулахтай холбоотой бодит зардлыг бүрэн нөхөх;

· техник, технологийн шинэчлэлд шаардлагатай хөрөнгө оруулалтыг тарифад тусгах;

· үйлчилгээний тасралтгүй, найдвартай ажиллагааг хангах;

· байгаль орчин, чанар, аюулгүй байдлын шаардлагыг хангах;

· хөрөнгө оруулалтын эргэн төлөлтийг баталгаажуулах.
Өрсөлдөөний байгууллага нь дээд үнийг тогтоолгох тухай өргөдлийг хүлээн авснаас хойш 30 хоногийн дотор шийдвэр гаргах бөгөөд илүү нарийвчилсан судалгаа шаардлагатай тохиолдолд уг хугацааг 90 хоног хүртэл сунгах боломжтой. Мөн шаардлагатай гэж үзвэл дулаан хангамжийн байгууллагаас үнийн үндэслэл, санхүүгийн дэлгэрэнгүй тайлбар гаргуулах, банкны данс, санхүүгийн үйл ажиллагаанд шалгалт хийх эрхтэй.
Дулаан хангамжийн байгууллага нь гурван хүртэлх жилийн хугацаанд мөрдөгдөх үнийн аргачлал батлуулах хүсэлт гаргах боломжтой. Хэрэв батлагдсан аргачлалыг зөрчсөн, эсхүл зохицуулагчийн шаардлагыг биелүүлээгүй тохиолдолд Өрсөлдөөний байгууллага дээд үнийн зөвшөөрлийг хүчингүй болгож, түр үнэ тогтоох эрхтэй. Батлагдсан дээд үнийг мөрдөж эхлэхээс дор хаяж нэг сарын өмнө олон нийтэд мэдээлэх үүрэгтэй.
Эстонийн зохицуулалтын бас нэг чухал, онцлох сайн туршлага нь тарифын хяналтын хүрээнд дулаан хангамжийн байгууллагын банкны данс, мөнгөн гүйлгээнд хяналт шалгалт хийх эрхийг зохицуулагч байгууллагад хуульчлан олгосон явдал юм. Өөрөөр хэлбэл, үнийн үндэслэл, зардлын тайлбарыг зөвхөн тайлангийн түвшинд бус, бодит мөнгөн урсгалтай тулган шалгах боломж бүрдсэн нь тарифын зохицуулалтын үр нөлөөг бодитоор баталгаажуулдаг.
Үүний үр дүнд Эстони улсад дулаан хангамжийн тариф 10 гаруй жилийн хугацаанд харьцангуй тогтвортой түвшинд хадгалагдаж ирсэн болохыг Эстонийн Өрсөлдөөний байгууллагаас дулаан хангамжийн бодит үнийн өөрчлөлтөд хийсэн шинжилгээний үр дүнг доорх зурагт үзүүлснээс харж болно.
Зураг 5. Төвлөрсөн дулаан хангамжийн дундаж үнийн өөрчлөлт (2005–2020) 

Эх сурвалж: Estonian Competition Authority​
Төвлөрсөн дулаан хангамжийн дундаж үнийн өөрчлөлтийг доорх зурагт үзүүлэв.
Зураг 6. Төвлөрсөн дулаан хангамжийн дундаж үнийн өөрчлөлт (2019–2023) 

Эх сурвалж: Estonian Competition Authority​
Энэ хугацаанд дундаж тарифын бүтэц дараах байдалтай байна. 
Зураг 7. Төвлөрсөн дулаан тарифын бүтэц 

Эх сурвалж: Estonian Competition Authority​
Эстонийн туршлагаас харахад дулаан хангамжийн тарифыг дулаан хангамжийн бүсээр ялган тогтоох нь бодит өртгийг үнэн зөв тусгаж, хэрэглэгч болон хангагчийн эрх ашгийг тэнцвэржүүлэх үр дүнтэй зохицуулалт болохыг харуулж байна. Энэ нь бүх нийтэд нэг ижил тариф мөрдүүлэх, эсхүл тарифыг зохиомлоор доогуур барих шаардлагагүйг нотолсон сайн жишээ юм.
Дани улсын туршлага
Дани улс нь дулаан хангамжийг нийтийн үйлчилгээ гэж үзэж, тарифыг “ашгийн бус”, бодит өртөг зардалд суурилсан зарчмаар тогтоодог. Данийн Дулаан хангамжийн тухай хуулийн §20-д зааснаар дулаан хангамжийн байгууллагууд зөвхөн бодит зардлыг нөхөх хэмжээний тариф тогтоох бөгөөд илүүдэл орлого үүссэн тохиолдолд хэрэглэгчдэд буцаах эсхүл дараагийн тарифт суутгах үүрэгтэй[footnoteRef:9]. [9:  Danish Ministry of Climate, Energy and Utilities. (2022). Heat Supply Act (Consolidated Act No. 64 of 21 January 2022). Copenhagen.] 

Түүнчлэн хуулийн 4.5-д дулаан хангамжийн байгууллагууд нь хэрэглэгчид, хэрэглэгчдийн бүлгүүд, эсхүл тодорхой газар зүйн бүс нутгуудад ялгаатай тариф тогтоолгох боломжтой байхаар хуульчилсан байдаг. Энэхүү зохицуулалт нь нэг талаас нийгмийн эмзэг бүлгийг хамгаалах, нөгөө талаас дулаан үйлдвэрлэл, түгээлтийн санхүүгийн баталгаа, тогтвортой байдлыг хангах бодлогын тэнцвэрийг бүрдүүлж байна.
Дани улсын туршлагаас онцлох дараах зохицуулалтууд байна.
1. Нягтлан бодох бүртгэлийн нэгдсэн стандарт тогтолцоо
Дани улс дулаан хангамжийн салбарт тарифыг бодит өртөгт суурилуулан тогтоох бодлогыг хэрэгжүүлэхийн тулд нягтлан бодох бүртгэл, тайлагналын нэгдсэн стандарт тогтолцоог хуульчилсан байдаг. Энэхүү зохицуулалт нь тарифын үндэслэлийг бодит, шалгах боломжтой өгөгдөлд тулгуурлуулах институцийн суурь нөхцөлийг бүрдүүлж байна.
Дулаан хангамжийн тухай хуулийн §20-д зааснаар Данийн Хангамжийн Хороо нь дулаан хангамжийн бүх байгууламжид зориулсан стандарт дансны жагсаалт, нягтлан бодох бүртгэл болон төсөвлөлтийн дүрмийг баталж мөрдүүлдэг. Санхүүгийн жил нь хуанлийн жилтэй давхцахаар тогтоогдсон бөгөөд байгууллагууд тайлангаа тогтоосон хэлбэр, бүтэцтэйгээр цахим хэлбэрээр хүргүүлэх үүрэгтэй.
Энэхүү нэгдсэн дансны системийн хүрээнд:
· дулаан хангамжийн байгууллагуудын зардал, орлогыг ижил ангилал, нэг аргачлалаар бүртгэх,

· үйлдвэрлэл, дамжуулалт, түгээлтийн зардлыг ялган тодорхойлох,

· холбогдох талуудын хооронд хийгдэх гүйлгээ, дотоод шилжилтийг ил тод тусгах нөхцөл бүрддэг.
Үүний үр дүнд зохицуулагч байгууллага нь тарифын суурь өгөгдлийг байгууллага хооронд харилцан харьцуулах, зардлын бодит байдал, үр ашигтай байдлыг үнэлэх, хэтрэлт, зөрчлийг эрт илрүүлэх боломжтой болдог. Иймд стандарт дансны жагсаалт нь Данийн тарифын “ашгийн бус” зарчмыг бодитой хэрэгжүүлэхэд шийдвэрлэх ач холбогдолтой зохицуулалт гэж үзэж болно.
2. Ил тод байдал ба зохицуулалтын хяналт шалгалтын иж бүрэн тогтолцоо
Дани улсын дулаан хангамжийн салбарын тарифын зохицуулалтын бас нэг онцлог нь ил тод байдал болон хяналт шалгалтын эрх зүйн зохицуулалтыг нарийвчлан хуульчилсан явдал юм.
Дулаан хангамжийн тухай хуулийн 4.23b-д зааснаар Данийн Хангамжийн Хороо нь мэдэгдсэн тариф, хөнгөлөлт болон бусад нөхцөлийн бүртгэлийн нийтийн мэдээллийн сан байгуулж, жилд дор хаяж нэг удаа тариф, орлого-зардлын харьцаа, байгууллагуудын гүйцэтгэж буй нийтийн үүргийн талаар нэгтгэсэн дүн шинжилгээ, төлөөлөл бүхий мэдээллийг нийтлэх үүрэгтэй.
Мөн хуулиар Хангамжийн Хороонд дараах өргөн хүрээний хяналтын эрхийг олгосон байдаг. Үүнд:
· тариф, хөнгөлөлт болон бусад нөхцөлийн ил тод байдлыг хангах арга хэмжээ авах,

· тарифын мэдээлэл, нэхэмжлэх, зардлын задаргааг байгууллагууд ямар хэлбэрээр нийтлэх талаар журам тогтоох,

· шаардлагатай тохиолдолд хөндлөнгийн, мэргэшсэн шинжээч, аудитор томилж, тухайн байгууллагын нягтлан бодох бүртгэл, гэрээ, холбогдох бизнесийн гүйлгээнд шалгалт хийх,

· зохицуулалтын чиг үүргээ хэрэгжүүлэхэд шаардлагатай бүх мэдээллийг компани болон түүнтэй холбоотой этгээдүүдээс шаардах эрхтэй.
Хэрэв тухайн компани шаардлагатай мэдээллийг бүрэн гаргаж өгөөгүй тохиолдолд Хангамжийн Хороо нь гүйлгээний зардлын түр тодорхойлолт гаргах эрхтэй бөгөөд энэ нь мэдээлэл баталгаажсаны дараа засварлагддаг зохицуулалттай.
Эдгээр зохицуулалтын үр дүнд тариф тогтоох, хэрэгжүүлэх явц нь хаалттай хэлэлцээр бус, олон нийтэд нээлттэй, нотолгоонд суурилсан, бодит хяналттай процесс болж, хэрэглэгчийн итгэлцэл болон салбарын санхүүгийн сахилга бат өндөр түвшинд хангагдаж байна.
Дани улсын туршлагаас харахад дулаан хангамжийн тарифын бодлогын үр дүн нь зөвхөн “бодит өртөгт суурилсан” зарчмыг хуульчлахаас гадна:
1. нягтлан бодох бүртгэлийн нэгдсэн стандарт дансны жагсаалтаар дамжуулан тарифын суурь өгөгдлийг стандартжуулах,

2. тариф, зардлын мэдээллийг ил тод болгож, зохицуулагч байгууллагад бодит хяналт шалгалт хийх бүрэн эрх олгох  институцийн шийдлүүдтэй салшгүй холбоотой байна.
Эдгээр нь тарифын зохицуулалтыг тогтвортой, маргаан багатай, хэрэглэгч болон салбарын ашиг сонирхлыг тэнцвэртэй хамгаалсан хэлбэрээр хэрэгжүүлэх боломжийг бүрдүүлж буй Дани улсын сайн туршлага юм.
Унгар улсын туршлага
Унгар улс тариф тогтоохдоо уламжлалт “өртөгт суурилсан” тарифын аргачлал хэрэглэдэг бөгөөд тариф тогтоох үйл явц нь харьцуулсан шинжилгээ, холбогдох хууль тогтоомжид тусгагдсан зарчимд тулгуурладаг бөгөөд дараах онцлох зохицуулалтыг хэрэгжүүлдэг.
1. Эмзэг бүлгийн хэрэглэгчийг хамгаалах
Унгар улсад төвлөрсөн дулаан хангамжийн үнэ, тарифын зохицуулалтыг хэрэглэгчийн ангиллаас хамааран ялгавартайгаар хэрэгжүүлдэг. Айл өрхийн хэрэглэгчдийн хувьд нийгмийн хамгааллын зорилгоор дулааны үнийн дээд хязгаарыг тогтоодог бол төрийн болон хувийн байгууллага, аж ахуйн нэгжүүд нь бодит өртөгт суурилсан тариф төлдөг. Ийнхүү хэрэглэгчийн бүлэг тус бүрт өөр өөр зохицуулалт хэрэгжүүлснээр нэг талаас нийгмийн эмзэг бүлгийг хамгаалах, нөгөө талаас дулаан үйлдвэрлэл, түгээлтийн санхүүгийн сахилга бат, тогтвортой байдлыг хангах бодлогын тэнцвэрийг бүрдүүлж байна.
2. Зохицуулалтын дансны бүртгэл
Зохицуулалтын дансны бүртгэл нь тарифын зохицуулалттай дулаан хангамжийн салбарт тариф бодит өртөгт суурилж байгаа эсэхийг хянах, зардал-орлогын ил тод байдлыг хангах, үр ашиггүй зардлыг хэрэглэгчдэд шилжүүлэхээс сэргийлэх олон улсын нийтлэг сайн туршлага юм. Энэхүү тогтолцоо нь тарифын тооцоонд ашиглагдах өгөгдлийг санхүүгийн ердийн тайлангаас тусад нь ялган, зохицуулалтын зорилгод нийцүүлэн стандартчилсан байдлаар бүртгэхийг шаарддаг бөгөөд тарифын зохицуулалтын аудит хэрэгжих үндсэн суурь болдог.
Унгар улсын холбогдох хууль тогтоомжийн 18/A. §80-д тусгай зөвшөөрөл эзэмшигчдийн нягтлан бодох бүртгэл, тайлагналтай холбоотой дараах үндсэн шаардлагыг хуульчилсан байдаг. Үүнд:
· Тусгай зөвшөөрөл эзэмшигч нь тайлагнал, данс хөтлөх, тайлан боловсруулах, мэдээлэл нийтлэхдээ Нягтлан бодох бүртгэлийн тухай хуулийг уг хуулийн тусгай зохицуулалттай уялдуулан хэрэгжүүлэх;

· Ил тод байдал, ялгаварлан гадуурхахгүй байх, хөндлөн санхүүжилтээс зайлсхийх, өрсөлдөөнийг гажуудуулахгүй байх зорилгоор нягтлан бодох бүртгэлийн тусгаарлах дүрэм боловсруулж, тус бүртгэл хөтлөх;

· Дараах үйл ажиллагааг тусад нь ангилан, нягтлан бодох жилийн тайлангийн нэмэлт хавсралтаар тайлагнах:

а) Байршлаар ангилсан цахилгаан болон дулаан хослон үйлдвэрлэлийн үйл ажиллагаа;

б) Суурин газраар ялгасан дулаан хангамжийн үйлчилгээ;

в) Бусад үйл ажиллагааг тусдаа аж ахуйн нэгжийн хэмжээнд явуулж буй мэтээр.
Дээрх зохицуулалтууд нь тусгай зөвшөөрөлтэй үйл ажиллагаатай холбоотой санхүүгийн мэдээллийг аудитаар баталгаажуулсан, ил тод байдлаар тайлагнах, мөн дулаан хангамжийн үйл ажиллагаанд цахилгаан болон бусад бизнесийн зардлыг хөндлөнгөөс шингээхийг хязгаарлахад чиглэсэн байна.
Унгарын энэхүү эрх зүйн зохицуулалт нь дулаан хангамжийн тарифт зөвхөн тухайн үйлчилгээтэй шууд холбоотой бодит зардлыг тусгах, хөндлөн санхүүжилтээс сэргийлэх хатуу, тодорхой эрх зүйн суурь болж байгаагаараа онцлог юм.
Дүгнэлт, Зөвлөмж
Тандан судалсан улс орнуудын туршлагаас харахад төвлөрсөн дулаан хангамжийн үнэ, тарифын зохицуулалтын үр нөлөө нь институцийн зохион байгуулалт, өгөгдлийн стандарт, ил тод байдал, хяналтын механизмтай салшгүй холбоотой байна. Олон улсад дулаан хангамжийг зүй ёсны монополь үйлчилгээ гэж үзэн, тарифыг бодит өртөгт суурилсан, ил тод, урьдчилан тогтоосон аргачлалаар тогтоож, хот, бүсийн дулаан хангамжийн төлөвлөлт, уур амьсгалын бодлоготой уялдуулан хэрэгжүүлдэг нь нийтлэг байна.
Мөн нийгмийн эмзэг бүлгийг хамгаалах зорилтыг тарифын гажуудлаар бус, зорилтот татаас, ангилалд суурилсан зохицуулалтаар шийдвэрлэж, салбарын санхүүгийн сахилга бат, хөрөнгө оруулалтын тогтвортой байдлыг алдагдуулахгүй байхыг чухалчилж байна. Иймд дулаан хангамжийн үнэ, тарифын зохицуулалтын сайн туршлага нь хэрэглэгчийн хамгаалал болон салбарын урт хугацааны тогтвортой хөгжлийг тэнцвэржүүлэхэд чиглэсэн, бодит өртөгт суурилсан, ил тод, хяналттай институцийн тогтолцоонд тулгуурлаж байгааг энэхүү судалгаа харуулж байна.
Үүнтэй уялдуулан Монгол Улсад төвлөрсөн дулаан хангамжийн салбарын санхүүгийн тогтвортой байдлыг хангах, дэд бүтцийн шинэчлэл, найдвартай ажиллагааг урт хугацаанд баталгаажуулахын тулд дараах гол чиглэлийн зөвлөмжийг хэрэгжүүлэх нь зүйтэй. Үүнд:
1. Тарифыг бодит өртөгт суурилуулах зарчмыг эрх зүйн түвшинд бэхжүүлэх, хяналт, хариуцлагын тогтолцоог сайжруулах, зардал, элэгдэл, санхүүжилтийн өртөг, инфляцийн индексжүүлэлтийг урьдчилан тогтоосон аргачлалаар хэрэгжүүлэх;

2. Дулаан хангамжийн бүсчлэлд суурилсан тарифын зохицуулалтыг үе шаттай нэвтрүүлж, тухайн бүсийн бодит өртөг, сүлжээ, хөрөнгө оруулалтын ялгааг тусгах;

3. Зохицуулалтын дансны нэгдсэн бүртгэл, стандарт дансны жагсаалтыг хуульчлан нэвтрүүлж, зардал-орлогын ил тод байдлыг хангах, тарифын зохицуулалтын аудит хийх суурийг бүрдүүлэх;

4. Нийгмийн эмзэг бүлгийн хамгааллыг тарифын гажуудлаар бус, төсвийн ил тод, зорилтот татаас, ангилалд суурилсан механизмаар хэрэгжүүлэх;

5. Зохицуулагч байгууллагын ил тод байдал, хяналтын чадавхыг бэхжүүлж, тарифын мэдээлэл, зардлын бүтэц, батлагдсан нөхцөлийг олон нийтэд нээлттэй болгох, хөндлөнгийн болон зохицуулалтын аудит хийх эрх зүйн боломжийг бүрдүүлэх.
Эдгээр чиглэлийг үе шаттай хэрэгжүүлснээр Монгол Улсын дулаан хангамжийн үнэ, тарифын зохицуулалт нь хэрэглэгчийг хамгаалахын зэрэгцээ салбарын санхүүгийн тогтвортой байдлыг тэнцвэржүүлсэн, ил тод, бодит өртөгт суурилсан тогтолцоонд шилжих боломж бүрдэх юм.
3. Дулаан хангамжийн системийн ангилал
Олон улсын туршлагаас харахад дулаан хангамжийн салбарын үр ашигтай зохицуулалтын нийтлэг шинж нь системийг хэмжээ, үүрэг, нийгэм-эдийн засгийн нөлөөлөл, эрсдэлийн түвшнээр нь ангилж, тухайн ангилал бүрт тохирсон ялгамжтай зохицуулалт хэрэгжүүлдэгт оршино. Төвлөрсөн дулаан хангамж, орон нутгийн хэсэгчилсэн систем, бие даасан дулаан хангамжийн хооронд эрх зүйн дэглэм, төлөвлөлтийн шаардлага, тусгай зөвшөөрөл, тарифын хяналт, аюулгүй ажиллагааны стандартын түвшин өөр байх нь нийтлэг байна. Ийнхүү ангилалд суурилсан зохицуулалт нь нэг талаас нийтийн шинжтэй, стратегийн ач холбогдол бүхий сүлжээний найдвартай ажиллагааг хангах, нөгөө талаас бага хэмжээний, эрсдэл багатай системүүдэд хэт зохицуулалт үүсгэхгүй байх тэнцвэрийг бүрдүүлдэг.
Дани, Герман, Эстони, Казахстан зэрэг улсууд төвлөрсөн дулаан хангамжийг хот байгуулалт, эрчим хүчний бодлогын салшгүй хэсэг гэж үзэж, бүсчилсэн төлөвлөлтөд тулгуурлан хатуу зохицуулалтын хүрээнд хөгжүүлдэг. Харин дулааны нягтрал багатай бүсэд орон нутгийн болон бие даасан системүүдийг хялбаршуулсан журмаар зохицуулж, хувийн хөрөнгө оруулалтыг дэмжих бодлого баримталдаг. Тухайлбал, Эстони Улсад жилд 50,000 МВт.ц-аас доош хэмжээний дулаан үйлдвэрлэх, түгээх, борлуулах үйл ажиллагаанд тусгай зөвшөөрөл шаардахгүй бөгөөд дулаан борлуулалт нь үндсэн бизнесийн үйл ажиллагаа бус, зөвхөн өөрийн болон түрээслэгчийн хэрэгцээг хангах зориулалттай бол бүрэн чөлөөлдөг. Энэ нь жижиг хэмжээний, эрсдэл багатай үйл ажиллагаанд хэт зохицуулалт үүсгэхгүй байх уян хатан бодлогын жишээ юм.
Эдгээр туршлагаас үзэхэд ангилалд суурилсан зохицуулалт нь нэг талаас системийн найдвартай ажиллагаа, хэрэглэгчийн хамгаалал, нийгмийн аюулгүй байдлыг хангах, нөгөө талаас хувийн хэвшлийн оролцоог бодитой дэмжих боломжийг бүрдүүлдэг байна.
Дани улсын туршлага
Дани улс нь дулаан хангамжийн төлөвлөлтийг хуульчилж, орон нутгийн өөрөө удирдах байгууллага хэрэгжүүлэх үүрэг олгосон анхдагч орнуудын нэг юм. Дулаан хангамжийг орон нутгийн нийтийн үйлчилгээ гэж үзэж, дулааны бүсчлэл, төлөвлөлтийг төвлөрсөн дулаан хангамжийн хөгжлийн үндсэн механизм болгосон[footnoteRef:10]. [10:  Danish Energy Agency. (2023). The Danish Heat Supply Act and regulation of district heating. https://ens.dk/en/our-services/legislation/heat-supply-act ] 

Данийн Копенгаген хот болон түүний орчмын бүсийн төвлөрсөн дулаан хангамжийн систем нь ойролцоогоор 50 сая м² орчим халаалтын талбайг хамарч 7500 мян.Гкал дулаан түгээдэг, олон эх үүсвэртэй, нэгдсэн томоохон сүлжээ юм. Энэхүү систем нь:
· 4 ДЦС,
· 4 хог боловсруулах үйлдвэр,
· 50 оргил ачааллын бойлер,
· 3 дамжуулах байгууллага,
· 20 түгээх байгууллагаас бүрдэж, уян хатан, найдвартай ажиллагааг хангаж байна.
Зураг 8. Дани улсын Копенхаген хотын дулаан хангамж
[image: ]
Дани Улсын туршлага нь ангилалд суурилсан зохицуулалтын бодит үр нөлөөг тодорхой харуулж байна.
Ийм зохицуулалт нь хөрөнгө оруулагчдын эрсдэлийг бууруулах, төслийн зөвшөөрлийн хугацааг богиносгох, биомасс, том хүчин чадлын дулааны насос, үйлдвэрийн илүүдэл дулаан зэрэг технологийн шилжилтийг системтэй хэрэгжүүлэх боломжийг бүрдүүлсэн байна.
Казахстан улсын туршлага
Монгол Улстай цаг уур, түүхэн хөгжлийн хувьд төстэй Казахстан Улсад төвлөрсөн дулаан хангамжийн систем нь хуучирсан дэд бүтэц, тарифын өртөг-нөхөлтийн асуудалтай тулгарч байгаа[footnoteRef:11] боловч сүүлийн жилүүдэд дулаан хангамжийг төвлөрсөн, орон нутгийн, бие даасан гэж ангилж, тухайн системийн цар хүрээ, нөлөөллөөс хамааран төрийн зохицуулалт, хяналтын түвшинг ялгаатай тогтоох чиглэлд эрх зүйн шинэчлэл хийж байна. Энэ нь шилжилтийн эдийн засгийн нөхцөлд ч ангилалд суурилсан зохицуулалт бодитой, уян хатан загвар болохыг харуулж байна. [11:  United Nations Development Programme. (2020). Evaluation of energy efficiency and district heating sector reforms in Kazakhstan. https://erc.undp.org/evaluation/documents/download/6986] 

Дүгнэлт, зөвлөмж
Дээрх туршлагад үндэслэн Монгол Улсад дулаан хангамжийн системийг төвлөрсөн, хэсэгчилсэн болон бие даасан гэж ангилж, тухайн ангилал бүрт тохирсон ялгамжтай зохицуулалтыг хуульчлах шаардлагатай байна. Хотжилт өндөр, дулааны нягтрал сайтай бүсэд төвлөрсөн дулаан хангамжийг тэргүүлэх чиглэл болгон хөгжүүлэх, бүсчилсэн схемийг орон нутгийн түвшинд боловсруулах, батлагдсан схемд нийцсэн төслүүдийг дэмжих эрх зүйн орчныг бүрдүүлэх нь зүйтэй. Харин бага чадлын, цөөн хэрэглэгчтэй системүүдийг бүртгэлийн журмаар, олон хэрэглэгчтэй боловч төвлөрсөн сүлжээнд холбогдоогүй системүүдийг хялбаршуулсан тусгай зөвшөөрлийн журмаар зохицуулах нь зохистой. Түүнчлэн төвлөрсөн сүлжээ хүрэх боломжгүй бүсэд хэрэглэгч бие даасан дулаан хангамжийн систем ашиглах эрх зүйн боломжийг тодорхой босго, шалгуурт үндэслэн зохицуулах нь хувийн хөрөнгө оруулалтыг дэмжих, салбарын уян хатан байдлыг нэмэгдүүлэх ач холбогдолтой юм.
4. Хувийн сүлжээнд хэрэглэгч холбогдохтой холбоотой асуудлыг шийдвэрлэх хүрээнд
Олон улсын зохицуулалтын практикт хувийн хөрөнгөөр баригдсан дулаан хангамжийн сүлжээнд шинээр хэрэглэгч холбогдох нөхцөлд холболтын төлбөр (connection charge)-ийг тухайн хэрэглэгчийн ашиглах дулааны чадалд суурилан тогтоодог нийтлэг зарчим үйлчилдэг. Энэ хүрээнд шинээр холбогдож буй хэрэглэгчид өөрсдийн ашиглах чадалд ногдох хөрөнгө оруулалтын зардлыг холболтын төлбөр хэлбэрээр төлөх бөгөөд уг төлбөрийн тодорхой хэсгийг анхны хөрөнгө оруулагчид эргэн олгох “эргэн төлөлтийн механизм” хэрэгждэг.
Энэхүү зохицуулалт нь анхны хэрэглэгч бүх хөрөнгө оруулалтын ачааллыг дангаар үүрэхээс сэргийлэхийн зэрэгцээ, дараа дараагийн хэрэглэгчдийг үндэслэлгүй өндөр холболтын төлбөрөөс хамгаалах тэнцвэртэй нөхцөлийг бүрдүүлдэг. Үүний үр дүнд хувийн хөрөнгөөр баригдсан сүлжээ нь зөрчил маргаан багатайгаар үе шаттайгаар нийтийн дэд бүтцийн шинжид шилжих боломжтой болдог.
Олон улсын туршлагаар хувийн хөрөнгөөр барьсан шугам, тоноглолоор дамжин бусад хэрэглэгч холбогдох техникийн боломж бүрдсэн тохиолдолд тухайн сүлжээг “нийтийн шинжтэй” гэж үзэх шалгуурыг хуульчлан тодорхойлсон байдаг. Тодорхой хугацаанд шинээр холбогдсон хэрэглэгчдээс авсан холболтын төлбөрийг анхны хөрөнгө оруулагчид эргэн хуваарилсны дараа уг сүлжээ нь бүрэн утгаараа нийтийн дэд бүтэц болж, тусгай зөвшөөрөл эзэмшигчийн зохицуулалт, хяналтад шилждэг. Энэ нь системийн найдвартай ажиллагаа, урт хугацааны төлөвлөлтөд эерэг нөлөө үзүүлдэг.
Холболтын төлбөрийн эдийн засгийн мөн чанар
Дулаан хангамжийн салбарт холболтын төлбөр гэж хэрэглэгчийг дулаан дамжуулах, түгээх сүлжээнд шинээр холбохтой холбоотойгоор нэг удаа төлөгдөх, тухайн холболтоос үүдэн бий болж буй бодит хөрөнгө оруулалтын зардлыг нөхөх зорилготой эдийн засгийн төлбөрийг ойлгоно. Олон улсын сайн туршлагад холболтын төлбөрийг ашиг олох хэрэгсэл бус, харин хэрэглэгчдийн хооронд хөрөнгө оруулалтын зардлыг шударгаар хуваарилах зохицуулалтын хэрэгсэл гэж тодорхойлдог.
Дулааны эх үүсвэрээс дамжуулах болон түгээх сүлжээгээр дамжин дулаан дамжуулах дэд төв хүртэл дулаан хүрч, улмаар өөр өөр чадлын хэрэглэгчид холбогдож буй бүтцийг жишээ болгон авч үзвэл, анхны өндөр чадлын хэрэглэгч өөрийн хэрэгцээг хангах зорилгоор сүлжээ, дэд төвд хөрөнгө оруулалт хийсэн нөхцөлд уг дэд бүтэц эхний шатанд хувийн шинжтэй байна. Гэвч тухайн сүлжээгээр дамжин бусад хэрэглэгч холбогдох техникийн боломж бүрдсэн мөчөөс эхлэн уг шугам, тоноглол нь бодит утгаараа нийтийн ашиглалтын шинжтэй болдог.
Зураг 9. Холболтын хураамжийг тооцох жишээ
[image: ]
Дээрх жишээнд дулааны эх үүсвэрээс дамжуулах, түгээх сүлжээгээр дамжин УДДТ (ус дулаан дамжуулах төв) хүртэл дулаан ирж, улмаар гурван хэрэглэгч холбогдож байна.
· Хэрэглэгч 1 – 5 Гкал
· Хэрэглэгч 2 – 2 Гкал
· Хэрэглэгч 3 – 0.3 Гкал
Эхний удаад Хэрэглэгч 1 өөрийн хэрэгцээг хангах зорилгоор түгээх сүлжээ, УДДТ-д шаардлагатай хөрөнгө оруулалтыг хийсэн гэж үзье. Энэ үед уг сүлжээ нь анх хувийн шинжтэй боловч дараа нь бусад хэрэглэгчдийг холбох техникийн боломж бүрдсэнээр нийтийн сүлжээний шинж агуулж эхэлсэн.
Олон улсын зохицуулалтад ийм тохиолдолд:
· шинээр холбогдох Хэрэглэгч 2, 3 нь өөрсдийн ашиглах чадалд ногдох холболтын төлбөрийг төлнө;
· уг төлбөрийн тодорхой хэсгийг анхны хөрөнгө оруулагчид буцаан олгох замаар анхны хөрөнгө оруулалтыг шударга хуваарилна;
· ингэснээр анхны хэрэглэгч үндэслэлгүй давуу байдал олж авахгүй, харин шинээр холбогдож буй хэрэглэгчид ч хэт өндөр төлбөр төлөхгүй байх тэнцвэр бий болдог.
Дүгнэлт, зөвлөмж
Монгол Улсад холболтын төлбөрийн ойлголт, тооцооллын зарчим, эргэн төлөлтийн механизм тодорхой бус байгаагаас хувийн сүлжээ эзэмшигчид холболтын төлбөрийг дур мэдэн тогтоох, ашиглалт, засвар үйлчилгээний зардлыг холболтын төлбөрт хамтатган тооцох, анхны хөрөнгө оруулалтыг олон дахин нөхөн авах зэрэг шударга бус практик түгээмэл байна. 
Иймд холболтын төлбөрийг бие даасан эдийн засгийн зохицуулалтын хэрэгсэл гэж үзэж, түүний ойлголт, зорилго, тооцооллын үндсэн зарчим, нийтийн сүлжээ болох шалгуур, эргэн төлөлтийн механизмыг “Дулаан хангамжийн тухай” хууль болон түүнийг хэрэгжүүлэх журмаар тодорхой болгон нарийвчлан зохицуулах шаардлагатай байна. Энэхүү зохицуулалт нь хувийн сүлжээтэй холбоотой маргаан, шударга бус харилцааг бууруулахаас гадна дулаан хангамжийн системийн урт хугацааны тогтвортой, үр ашигтай хөгжлийг хангах бодит үндэс болно.
5. Дулааны эрчим хүчийг тоолуураар тооцох үндсэн зарчмын хүрээнд 
Олон улсын туршлагаас харахад дулааны эрчим хүчний хэрэглээг заавал бодит хэмжилтэд суурилан тооцох нь төлбөрийн шударга тогтолцоо, санхүүгийн сахилга батыг хангах, үр ашгийг нэмэгдүүлэх суурь зарчим болж байна.
Тухайлбал, Эстонийн Дулаан хангамжийн тухай хуульд сүлжээний оператор нь өөрийн сүлжээнд орж, гарч буй дулааны хэмжээг заавал тоолуураар хэмжих, хэмжилтийн мэдээллийг цуглуулах, боловсруулах, хадгалах үүрэгтэйгээр хуульчилсан байдаг. Мөн холболтын нөхцөлд тоолуурын байршил, сүлжээний үйлчилгээний хил зааг, талуудын эрх, үүрэг, холболтын төлбөрийн тооцооллыг тодорхой тусгах шаардлага тавьснаар хэрэглээ–төлбөрийн уялдааг бүрэн хангах, маргаан үүсэх эрсдэлийг бууруулах эрх зүйн суурь бүрдсэн байна.
Казахстан Улсын хууль тогтоомжид дулаан борлуулах гэрээг зөвхөн шаардлагатай тоног төхөөрөмж, хэмжих хэрэгсэл суурилуулсан тохиолдолд байгуулахыг заасан нь тоолуургүй хэрэглээг системийн түвшинд зөвшөөрөхгүй байх хатуу зохицуулалт болж байна. Энэхүү шаардлага нь орлого цуглуулалтыг сайжруулах, хэрэглээний бодит хэмжилтийг хангах, санхүүгийн сахилга батыг бэхжүүлэх чухал механизм болдог.
6. Мэдээллийн ил тод байдлыг хангах хүрээнд
Судалгаанд хамрагдсан улс орнууд дулаан хангамжийн салбарт мэдээллийн ил тод, нэгдмэл, бодит өгөгдөлд суурилсан удирдлагыг зохицуулалтын суурь зарчим болгон хуульчилсан байна. Мэдээллийн ил тод байдал нь зөвхөн хэрэглэгчийн эрхийг хамгаалах хэрэгсэл төдий бус, тариф тогтоох, хяналт хэрэгжүүлэх, хөрөнгө оруулалтын шийдвэр гаргах, урт хугацааны хөгжлийн төлөвлөлтийг үндэслэлтэй болгох институцийн чухал нөхцөл гэж үздэг нийтлэг хандлага ажиглагдлаа.
Тухайлбал, Казахстан Улсын дулаан хангамжийн тухай хуульд Түлш-эрчим хүчний цогцолборыг удирдах улсын нэгдсэн мэдээллийн системийг (эрх бүхий байгууллагын мэдээллийн систем) хуульчилсан бөгөөд уг систем нь:
· дулаан үйлдвэрлэх, дамжуулах, түгээх байгууллагуудын үйл ажиллагааны мэдээллийг нэгтгэн төвлөрүүлэх;

· салбарын оролцогч этгээдүүдтэй цахим хэлбэрээр харилцах;

· хяналт шалгалтыг мэдээлэлд суурилан хэрэгжүүлэх;

· тайлан, статистик, техник-эдийн засгийн үзүүлэлтүүдийг нэгдсэн байдлаар ашиглах зэрэг үндсэн чиг үүргийг хэрэгжүүлдэг.
Төрийн захиргааны төв байгууллага нь дулаан үйлдвэрлэх, түгээх байгууллагуудын мэдээллийг салбарын төв мэдээллийн санд дамжуулах журмыг боловсруулж батлах эрхтэй бөгөөд салбарын бүх оролцогчид уг журмын дагуу мэдээлэл нийлүүлэх үүрэг хүлээдэг.
Мөн хяналтын байгууллагууд нь алсын зайн буюу мэдээлэлд суурилсан хяналтыг хэрэгжүүлэхдээ мэдээллийн системийн өгөгдөл, ирүүлсэн тайлан, олон нийтэд нээлттэй эх сурвалж, хэвлэл мэдээллийн хэрэгсэл болон бусад төрийн байгууллагуудаас авсан мэдээлэлд үндэслэдэг. Дунд болон өндөр эрсдэлтэй субъектэд хийх төлөвлөгөөт шалгалтыг жилд нэг удаа зохион байгуулж, шалгалтын хуваарийг автоматжуулсан горимоор мэдээллийн системийн өгөгдөлд тулгуурлан гаргахаар зохицуулсан байна.
Хяналтын явцад баримт бичиг, мэдээллийг цаасан болон цахим хэлбэрээр авах, автоматжуулсан мэдээллийн санд нэвтрэх эрхийг хуульчилж, үүний зэрэгцээ мэдээллийн аюулгүй байдал, нууцлалыг хангах үүргийг тодорхой тогтоосон нь мэдээллийн сахилга бат, ил тод байдлыг зэрэг хангах зохицуулалтын тэнцвэртэй механизмыг бүрдүүлж байна.
Энэхүү зохицуулалт нь мэдээллийг зөвхөн тайлагналын зорилгоор ашиглахаас илүүтэйгээр бодлого, төлөвлөлтийн албан ёсны оролт өгөгдөл болгон ашиглах боломжийг бүрдүүлдэг. Үүний үр дүнд салбарын хөрөнгө оруулалтын шийдвэр, тарифын тогтоол, хүчин чадлын баланс, хөгжлийн стратеги нь бодит мэдээлэлд тулгуурласан, илүү үндэслэлтэй, ил тод болдог байна.
Ийм туршлага нь дулаан хангамжийн салбарт мэдээллийн нэгдсэн сан, дижитал удирдлагын тогтолцоог хуульчлан бүрдүүлэх нь зохицуулалтын үр нөлөөг дээшлүүлэх чухал нөхцөл болохыг харуулж байна.
7. Сэргээгдэх эрчим хүч, дулааны үр ашиг 
Олон улсад дулаан хангамжийг нүүрстөрөгчгүйжүүлэх, үр ашгийг нэмэгдүүлэх зорилгоор сэргээгдэх эрчим хүч, дулааны үр ашгийг дулаан хангамжийн бодлогын салшгүй хэсэг болгон зохицуулж байна.
Дани улсад дулаан хангамжийн хуульд дулаан хадгалах, дулааны насос, үйлдвэрийн илүүдэл дулаан, сэргээгдэх эх үүсвэрийг ашиглахыг тэргүүлэх чиглэл гэж тодорхойлж, дулаан хангамжийн төлөвлөгөөнд заавал тусгадаг. Барилгын дулааны үр ашиг хангагдаагүй тохиолдолд төвлөрсөн дулаанд холбохыг хязгаарладаг.
Герман улсад дулааны төлөвлөлтийн тухай хуулиар хотууд дулаан хангамжийн ирээдүйн бүтцийг төлөвлөхдөө сэргээгдэх эрчим хүчээр дулаан үйлдвэрлэх, дулааны үр ашгийг заавал тооцох үүрэгтэй. Үйлдвэрийн илүүдэл дулаан, дата төвийн дулааныг сүлжээнд нийлүүлэхийг дэмжсэн эрх зүйн орчин бүрдсэн.
Швед, Финлянд зэрэг улсад дулааны насос, бага температурын сүлжээ, дулаан хадгалах технологи нь дулаан хангамжийн үндсэн элемент болж, барилгын эрчим хүчний гэрчилгээжүүлэлт нь дулаан хангамжийн шийдвэрт шууд нөлөөлдөг.
Эдгээр орнуудад нийтлэг нэг онцлог нь сэргээгдэх эрчим хүч, дулааны үр ашгийг тариф, төлөвлөлт, хөрөнгө оруулалт, барилгын стандарттай уялдуулан, бодлогын чиглэлийг дулаан хангамжийн хуульд тусган цогц байдлаар зохицуулдаг явдал юм.
Дүгнэлт 
Тандан судалгааны хүрээнд Дани, Эстон, Казахстан, Унгар Улсын дулаан хангамжийн хуулийг судалсан бөгөөд энэ хүрээнд тус улс, орнууд нь дулаан хангамж хүн амын зайлшгүй хангагдах суурь хэрэглээ гэдэг зарчмыг тодорхойлж дулаан хангамж нь зүй ёсны монополь бизнест хамаардаг буюу төрийн зохицуулалттай, орон нутгийн засаг захиргааны эрх хэмжээ, оролцоог нэмэгдүүлсэн, хувийн хэвшлийн үйл ажиллагаа явуулах эрх зүйн орчин нээлттэй хэдий ч хэрэглэгчийн дулааны үнийг боломжит бага түвшинд байлгах зорилтын хүрээнд энэ төрлийн бизнест бодит өртөг дээр зөвшөөрөгдөх ашгийн түвшинг тогтоож хязгаарладаг нийтлэг зохицуулалттай байгаа нь ажиглагдсан. Харин манай улсын хувьд энэ талын харилцааг төдийлөн нарийн тодорхойлоогүйгээс энэ салбарт хувийн хэвшлийн оролцооны хүрээ, орон нутгийн эрх хэмжээний хүрээ төдийлөн тодорхой харагдахгүй байна. 
Дани, Эстон, Унгар болон Бүгд Найрамдах Казахстан улсын Засгийн газраас дулаан хангамжийг хөгжүүлэх, бие даасан байдлыг хангах чиглэлээр дараах байр суурьтай байдаг. Үүнд: 
· Дулаан хангамжийг хүн амын зайлшгүй хангагдах суурь хэрэглээ гэж тодорхойлж, зүй ёсны монополь салбарын хүрээнд төрийн зохицуулалттайгаар хөгжүүлдэг;
· Дулаан хангамжийг бүсчилсэн байдлаар төлөвлөж, орон нутгийн засаг захиргаа хариуцан хэрэгжүүлдэг;
· Тарифыг бодит өртөгт суурилан тогтоож, зөвшөөрөгдөх ашгийн түвшинг хязгаарлахын зэрэгцээ хөрөнгө оруулалт, засвар шинэчлэлийн зардлыг тарифад тусгах, аудит, хяналтын тогтолцоог бүрдүүлсэн;
· Бие даасан болон хэсэгчилсэн дулаан хангамжийн хэлбэрийг хуулиар зөвшөөрч, төрийн оролцоог оновчтой түвшинд байлгах замаар хувийн хэвшлийн хөрөнгө оруулалтыг дэмждэг;
· Дулаан хангамжийн салбарт үзүүлэх төрийн дэмжлэгийн хэлбэр, механизмыг тодорхой зохицуулсан;
· Салбарт оролцогч талуудын эрх, үүргийг нарийвчлан тогтоож, дулааны эрчим хүчийг тасралтгүй, найдвартай, үр ашигтай, байгаль орчинд ээлтэй байдлаар хөгжүүлэх нөхцөлийг бүрдүүлсэн;
· Дулааны эрчим хүчийг тоолуурын заалтаар тооцох үндсэн зарчмыг хуульчилж, нэгдсэн баланс гаргах тогтолцоог бүрдүүлснээр системийн үр ашгийг хэмжих, үнэлэх, сайжруулах боломжийг хангадаг;
· Нэгдсэн сүлжээнээс гадна тархмал эх үүсвэрийг бодлогоор дэмжиж, иргэдийг найдвартай, боломжит үнэтэй дулаанаар хангах нөхцөлийг бүрдүүлдэг;
· Сүлжээнд холбох техникийн нөхцөл, шалгуурыг тодорхой, ил тод, хялбаршуулсан байдлаар зохицуулж, бие даасан болон хэсэгчилсэн системд холбогдох боломжийг нээлттэй байлгадаг;
Иймд олон улсад хэрэглэгдэж байгаа дулаан хангамжийн ангиллыг дахин тодорхойлох, нэр томьёог жигдлэн хуульчлах, тодорхой төрлийн зөвшөөрөл олгох процессын журмыг салбарын хуулиудад тусгаж оруулах, зөвшөөрөл эзэмшигчид тавих явцын хяналтыг сайжруулах замаар Зөвшөөрлийн тухай хуульд нийцээгүй захиргааны хэм хэмжээний акт, журмаар зөвшөөрлийн харилцааг зохицуулж, зөвшөөрөл олголтын процессыг хүндрүүлж байгаа нөхцөлийг арилгах, цахимжилтыг сайжруулах, хуульд заасан хугацаанд түргэн шуурхай, хүндрэл чирэгдэлгүй зөвшөөрөл авах нөхцөлийг бүрдүүлэх, иргэн, аж ахуйн нэгж, байгууллагад хүнд суртал, авлига, ашиг сонирхлын зөрчил үүсгэх нөхцөлөөс урьдчилан сэргийлэх зорилгоор Зөвшөөрлийн тухай хуульд нэмэлт, өөрчлөлт оруулах тухай болон холбогдох бусад нэмэлт, өөрчлөлт оруулах тухай хуулийн төслийг боловсруулах шаардлагатай гэж үзэж байна. 
[bookmark: _heading=h.niqz4ujz8ljf]ДОЛОО. ЗӨВЛӨМЖ 
Тус судалгаа буюу “Дулаан хангамжийн тухай анхдагч хуулийн төслийн хэрэгцээ, шаардлагыг урьдчилан тандан судлах судалгаа”-ны хүрээнд 6 бүлэг бүхий аргачлалыг үндэслэн Дулаан хангамжийн тухай анхдагч хуулийн төслийг дагаж Эрчим хүчний тухай хууль, Эрчим хүчний хэмнэлтийн тухай хууль, Сэргээгдэх эрчим хүчний тухай хууль, Зөрчлийн тухай хууль, Төрийн албаны тухай хууль болон холбогдох бусад  хуулиудад нэмэлт, өөрчлөлт оруулах төслийн хэрэгцээ, шаардлагыг тандан судалж, дараах үр дүнд хүрч байна. 
Дулаан хангамжийн тухай анхдагч хуулийн төслийг боловсруулах хэрэгцээ шаардлага нь дулаан хангамжийн салбарын санхүүгийн тогтвортой байдал алдагдан олон жил алдагдалтай ажиллаж, хөрөнгө оруулалт, дэд бүтцийн шинэчлэл хангалтгүй түвшинд хүрсэн байна. Халаалтын улиралд тасралтгүй хангагдах суурь хэрэглээний онцлогоос шалтгаалан төлбөрийн сахилга бат сулрах, өр авлага хуримтлагдах системийн эрсдэл үүсэж, салбар өөрийгөө санхүүжүүлэх чадавх буурсан нь бие даасан эрх зүйн зохицуулалт шаардлагатайг харуулж байна.
Мөн дулаан хангамжийн харилцааг цахилгаан хангамжтай нэгтгэн ерөнхий хуулиар зохицуулж ирсэн нь салбарын онцлогийг хангалттай тусгаагүй бөгөөд хүчин төгөлдөр хуульд дулаанд хамаарах нарийвчилсэн зохицуулалт тун хязгаарлагдмал, хэрэгжилтийн механизм сул, эрх зүйн хийдэл их байгаа нь шүүхийн маргааны дийлэнх хувь дулаантай холбоотой байгаагаар илэрч байна. Иймд дулаан хангамжийн харилцааг салбарын онцлогт нийцүүлсэн бие даасан, цогц хуулиар зохицуулах зайлшгүй шаардлага үүссэн байна. Судалгааны хүрээнд дээр дурдсан хэрэгцээ шаардлагад үндэслэн хувилбар буюу зохицуулах аргуудад дүгнэлт хийн тэднээс хоёр хувилбарыг сонгож хооронд нь харьцуулсан. 
Тус харьцуулалтын үр дүнд хувилбар 1 Дулаан хангамжийн тухай анхдагч хуулийн төсөл боловсруулж, батлах хувилбар нь зорилгод хүрэх байдал, зардал, өгөөжийн хувьд илүү болох нь ажиглагдсан. Иймд ДЭрчим хүчний тухай хууль, Эрчим хүчний хэмнэлтийн тухай хууль, Сэргээгдэх эрчим хүчний тухай хууль, Зөрчлийн тухай хууль, Төрийн албаны тухай хууль болон холбогдох бусад хуулиудад нэмэлт, өөрчлөлт оруулах зохицуулалтын цогцоор хийх шаардлагатай.

